
	НОМ АМССАН ХУЛГАНУУД

	(Сургуулийн өмнөх ба сургуулийн бага насныханд)

	 

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1977 онд хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

УНШИГЧДАД

	Алдар цуутай Хар тэнгисийн цаад эрэг дээр Болгар орон байдгийг хүүхдүүд та нар андахгүй мэднэ шүү дээ. Тэнд, цагийн дөрвөн улиралд мөнх ногооноороо байдаг ой модтой өндөр уул, үзэсгэлэнт улаан сарнай цэцэг ургадаг өргөн өргөн тал, үлгэрийн юм шиг ордон харш эргээр нь сүндэрлэсэн домогт Хар тэнгис, дүүрэн уст Дунай мөрөн бий. Тэр үзэсгэлэнт нутагт хүүхдүүд та нартай нэгэн зорилго, хүсэл мөрөөдөлтэй олон найз нар чинь та нарын адил аз жаргалтай амьдран сууж байна. Тэр хүүхдүүд коммунизм социализмын үйл хэргийн төлөө, та бидний аз жаргалтай амьдралын төлөө амь биеэ үл хайрлан тэмцсэн эрэлхэг дайчин партизан, коммунист аав ээж, ах эгч нарынхаа гэгээн алдрыг мөнхжүүлэн дурсгаж байдаг юм.

	Та нарын үе тэнгийн тэр бяцхан найз нарт чинь зориулан Георги Караславов гуай олон сайхан үлгэр өгүүллэг бичжээ.

	Георги Караславов гуайн үлгэрүүдээс бяцхан уншигч та нартаа зориулан цөөн хэдийг орчуулан хэвлэж байна.

	Георги Караславов гуай манай нийгмийн хүний зан чанарт үл тохирох хөөргөн сагсуу байдал, бие тоосон зан, хар муухай санаа, залхуу хойрго байдлуудыг хурцаар шүүмжлэхийн зэрэгцээ нөхөдтэйгөө эвтэй найртай байх, шулуун шударга зан чанарыг эзэмших, ажилсаг даруу байх тухай араатан жигүүртнээр төлөөлүүлэн хүүхдүүд та нартаа сургамжилж байна.

	Георги Караславов гуайн үлгэрүүдээс номын өмнө талд «Бяцхан найз Баяр, Цэнгэл та хоёртоо аз жаргал сайн сайхан бүхнийг хүсэн ерөөж энэхүү номоо дурсгалаа» гээд гарынхаа үсгийг зуржээ. Энэ бол Баяр, Цэнгэл хоёроор дамжуулан бүх монгол хүүхэд та нарт аз жаргал, сайн сайхан бүгдийг хүсэн ерөөсөн үг мөн.

	 

	Орчуулагч Жамъянбаатар



	
НОМ АМССАН ХУЛГАНУУД

	Панчо хүү эмээгээсээ:

	— Эмээ, надад нэг хайрцаг өгөөч дээ, үсэглэлээ хадгалъя гэж шалахад

	— Хайрцаг алга, хаанаас би олох юм бэ? гэж эмээ нь төвөгшөөв.

	— Хайрцаг олоод өг л дөө! Ваня Коста хоёрт байхад ганцхан над л алга. Өчигдөр Милка үсэглэлийг минь аваад хавтсыг нь урчихсан... хайрцаггүй бол амжихгүй...

	— Ёох, эмээ нь хаанаас тэр хайрцгийг чинь олох юм билээ дээ гээд толгойг нь илж: — Харин энэ чингэлэг хоосон байгаа гэхэд нь

	— Эмээ та, алим амттан хийдэг байсан биш үү? гэж Панчо асуув.

	— Хийдэг л байсан юм. Одоо юу байх вэ. Бүгд дууссан. Хүү минь үсэглэлийг чинь хэн ч авахгүй, Милка ч хүрч авч чадахгүй гээд эмгэн ээж нь чингэлгээ онгойлгож дотроос нь хоосон ваар гаргаж чингэлгийнхээ тоос шороо, аалзны шүлсийг цэвэрлээд, 

	— За бэлэн боллоо. Үсэглэл, тоглоом, хэрэгтэй бүхнээ хийж намайг амрааж үз гэв.

	Панчо учиргүй баярлаж орох газраа ч олохгүй явсаар зуухны хажууд торж унахдаа, Милкагийн хүүхэлдэйг өшиглөв.

	— Ваня, Коста, Петко бүгдээрээ надад атаархана даа. Загасны утас, шүгэл, цаасан шувуу байгаа бүх юмаа хийнэ дээ... гэж Панчогийн хөх инээд хүрнэ.

	Чингэлгийн ёроолын цоорхойгоор хулганын шөвгөр хошуу цухуйв. Тас хар бэх шиг хоёр нүд нь аймхайгаар бүлтэлзэнэ. Хоёр чих нь сэртэлзэн нүхнээсээ гарч ирээд хойд хоёр хөл дээрээ цогнойн суугаад:

	— А, яа гэж гайхан дуу алдаад, — Урьд нь энд хоосон ваар байж билээ. Аваад явчихсан юм байжээ. Аль вэ энэ чинь юу вэ? Үзье байз гэв. Урьд нь байсан ваар савны оронд одоо үл мэдэгдэх эрээн цоохор хавтгай юм байв. Гөлчгий холхноос үнэртэж үзээд гэдрэгээ огло харайн зайлав. Ээж нь бүх хүүхдээ зэрэгцүүлэн суулгаж байгаад чингэлэг дотуур ганцаараа зугаалбал золгүй явдал тохиолдох болно гэж удаа дараа зөвлөж байсныг санав.

	Гөлчгий улам хойш ухрав. Хумсын чинээхэн зүрх нь халцгай цээжний нь цаана булт үсрэн алдан дэлсэнэ. Айснаасаа болоод бүхий л үе мөч нь салганан нүхэндээ дөнгөж шургангуут хар эрчээрээ дайртал хаалганыхаа өмнө хамгийн бага дүүтэйгээ халз мөргөлдчихөв.

	— Дэлдэн чи яагаа вэ?

	— Ёох, Сүүлт минь намайг амар байлгаж үз. Өнөөх чингэлэг дотор байдаг хоосон ваарт идэж уух юм хийсэн байж магадгүй гээд очтол гайхалтай юм байна, ёох, ёох, амьсгаа боох нь...

	— Нөгөө ваарыг л хальт хараад тэгээ биз...

	— Үгүй, үгүй, ваар алга, оронд нь хачин юм бий болчихсон байна гэж чамд хэлээд байна шүү дээ.

	Сүүлт, бодол болон урт сүүлээ шарвалзуулаад

	— Аль вэ хоёулаа очиж үзье гээд ахыгаа чингэлгийн зүг чирэв. Чингэлэг дотор үнэхээр үзэгдэж харагдаагүй гайхалтай зүйл байв. Янз бүрийн өнгөтэй гоё зургууд бас үл мэдэх хар тэмдгүүд байв. Хоёр хулгана айж гайхан удаанаар ширтэцгээсэн боловч хэн нь ч зориг гаргаж ойртсонгүй.

	— Ээжид үзүүлье гэж Дэлдэнг санал гаргахад

	— Тэгье гэж Сүүлт ч зөвшөөрөв.

	Нүхэндээ хар эрчээрээ гүйж орцгоотол нөгөө хоёр дүүтэйгээ тааралдав.

	— Хүүш, галзуу амьтад шиг яаж гүйж байгаа нь энэ вэ? гэж дуу алдацгаав.

	— Эш! Сарвуут минь чингэлэг дотор юу байна гэж санана гэж амьсгаадан өгүүлэхэд, 

	— Халцгай хөлт минь одоохон буц. Ээжид хэлэхгүй бол болохгүй гэж Сүүлт үхтлээ айчихсан хэлэв.

	— Аймхай амьтад! гэж Сарвуутыг сүүлээ шарвалзуулан бардмаар өгүүлэхэд нь

	— Тэр сүрхий юмыг чинь очиж үзэцгээе гэж Халцгай хөлт ар тийш нь чангаав. Хамгийн түрүүнд Сарвуут орж, араас нь Халцгай хөлт дагаж дөрвүүлээ чингэлгийн зүг очив. Халцгай хөлт айснаасаа болж час хийтэл хашхираад:

	— Бушуухан эндээс зайлцгаая. Хэрвээ ямар нэг юм болбол ээж бидний арьсыг хуулна.

	— Явцгаая, ээжид очиж хэлцгээе гэж зөвшөөрөлдөөд буцаж харайцгаав.

	Дөрвөн хулгана буцаж ирээд эхийнхээ дэргэд овоорч, нөгөө гайхалтай юмны тухай ам өрсөлдөн ярьцгаав.

	— Тийм ч том биш, жижигхэн ч биш нэг хавтгай юм хөдлөхгүй хэвтээд байна гэж Хавчуурыг хашхичихад

	— Дээр нь эрээн мяраан зурагтай юм гэж Халцгай хөлт гонгинож, 

	— Аймшигтай! Тун ч аймаар юм гэж Дэлдэн үглэн, — Санахын төдийд бүх бие зарайх шиг болно гэж Сүүлт хурц шүдээ тачигнуулав. 

	Эх хулгана нь айснаасаа болж

	— Тэнүүлчид, дүрсгүй бармууд, үл бүтэх амьтад! Аль түрүүнээ надаас асуухгүй яасан юм бэ. Элдэв бусын юмтай оролдож явцгаадаг нь юу вэ? Дуулгаваргүй амьтад, та нар намайг амьдаар минь тарчлааж гүйцлээ гэж загнав.

	Жижигхэн хулганууд бүлтэлзэн, айж хурцгаана. Эх хулганын уур, айдас гарч жаахан тайвшраад чингэлгийн зүг гөлчгийнүүдээ дагуулан явав.

	Эх хулгана гөлчгий шиг гэнэт давхиж орсонгүй. Гадна талаас нь удаанаар үнэртэн, чагнаж байгаад дөнгөж хошуугаа цухуйлгаад

	— Муур гэхэд, муур арай ч биш шиг. Аарц юм уу гэтэл бас биш шиг, хавх юм болов уу. Хавх лаваас мөн шүү...

	— Ёох толгойтой үс минь зарайх шиг боллоо... Хүн гэдэг өөдгүй, зальтууд зүдэрсэн хулганын төрөлтнийг хорлох гэж ямар шинэ занга бэлтгэ ээ бол доо...

	Тэнэг бяцхан гөлчгийнүүд нь учир мэдэхгүй яаж хамаагүй оролдоо бол гэхээс айдас нь төрж гэдрэгээ огло харайгаад уурлан харааж

	— Бүтэлгүй муусайн амьтад! Дахиад энэ чингэлэгт орсон байгаарай! Миний зөвшөөрөлгүйгээр хэн ч хаашаа ч явж болохгүй гэхэд:

	— Ээж ээ, тэгээд энэ чинь юу юм бэ? гэж Дэлдэн шалгаав. 

	— Хэн мэдэх вэ? Занга байж магадгүй.

	— За... Занга!

	— Занга уу!

	— Занга гэж юу юм бэ, ээж ээ? гээд хулганууд атиралдацгаав.

	— Би та нарт ярихаараа л болсон... мартчихаа юу? Занга гэдэг юмыг хүн сэдэж олсон юм. Харахад бол аймаар юм ерөөсөө биш. Ихэвчлэн манай нүхний амсарт тавиад дээр нь амттай зүйл орхиж ажилдаа явцгаадаг юм. Хулгана амттаныг нь авч идэхээр чангаахад нь тас гээд хавччихна.

	— Тэгээд яадаг юм, ээж ээ?

	— Яадаг юм гэнэ ээ? Тун муу болдог юм. Жижигхэн байшин шиг занга ч байдаг. Оронгуут хаалга нь өөрөө хаагдчихдаг юм. Дараа нь хүмүүс зангаа онгойлгоод, хулганыг муурт хаяж өгнө.

	Муур гэдэг үг дуулангуут гөлчгийнүүд чичрэн дагжив. Энэхүү нэр аймшигтай дуртгалыг санагдуулна. Нэг өдөр бүгдээрээ нийлээд тааз дээр гарч хуучин гутлаас жаахан зулгаая гэж тохиролцов. Гэтэл хамгийн түрүүн гарч очсон эгчийг нь нэг муу өрвөгөр шар муур харсаар байтал аваад нугасалж орхижээ.

	— Тийм ээ! Та нарын нагац ах Огтой яг ийм занганд орж үрэгдсэн юм гээд ээж нь үргэлжлүүлэн, — Хулганыг хавчдаг занга ч бас байдаг юм. Тийм занганд нагац эгч Харамч чинь орчихсон билээ. Хөөрхий минь, зовлонт амьтан шөнийн турш зүдэрч, хавь ойрд дуу нь хадахад, ойр тойрны бүх хулганууд цуглаад, дэмий л харж зогсохоос цаашгүй. Туслах чадалтай амьтан нэг ч үгүй шүү. Өглөө болсон хойно хөөрхий минь өвдсөнөөс болж тэнхээ тамир нь суларчхаад байхад нэг эрэгтэй хүн чингэлэг онгойлгож баахан хараагаад хоёр жижигхэн муурт гаргаж хаяж өгсөн юм. Бөгсөн бие нь тэр аяараа няц даруулчихсан болохоор дөнгөж л хөдөлж байлаа. Нөгөө хоёр зулзаган муур цагийн турш тохуурхан доромжлоод байтал нэг том саарал муур шүүрч аваад зугтааж арилсан юм.

	Аймшигт яриа сонссон гөлчгийнүүд байрандаа царцчих шиг болцгоов. Урьд өмнө үүнээс аймаар яриа сонсож байсан боловч үлгэр шиг л санагддаг байж билээ.

	— За одоо явцгаая, зулзагууд минь, мэрэгч хулганад очиж хэлье гэж эх хулгана өгүүлэв. 

	Мэрэгч бол шилбүүр урт сүүлтэй хөгшин хулгана юм. Тоос шороо дарсан, хүйтэн харанхуй, өвлийн зоориор тэнүүчлэн явсаар гахайн арьсны тасархай олчхоод сэтгэл ханамжтай хэвтэж байв.

	Айсан зочдыг хараад:

	— Хөрш авгай минь юу болов? гэхэд нь

	— Ёох гэж эх хулгана гүнзгий санаа алдаад, хана түшин, — Мэрэгч минь, хараал идсэн хүмүүс бас ямар шинэ машин сэдсэн гэж санана.

	— Занганы тухай ярьж байна уу? гэж хөгшин хулгана мэдэмхийрэв.

	— За бүү мэд. Занга л болов уу! гэхэд нь

	— Ха, ха, ха гэж Мэрэгч хулгана бардмаар инээгээд: — Зөнөг хулгана байж, одоо болтол занга мөн бишийг таньдаггүй юм уу! гэхэд 

	— Мэрэгч чинь энэ насандаа тийм гайхалтай юмыг үзсэнгүй гэж эх хулгана өөрийгөө зөвтгөн, — Тиймээс ч танаас зөвлөгөө авах гэж хүрч ирлээ. Олон газар явж их юм үзсэнээрээ та л мэдэх биз гэвэл

	— Тэгэлгүй яах вэ гэж нагац Мэрэгч сагсууран өндийж ядав.

	Урьдын цагт олон хулганууд дотроос тэр бээр хамгийн шаламгай зальтайд тоогдож байсан билээ. Хэцүү бэрх өлсгөлөнгийн жилүүдэд ганцаараа хамгийн баян цатгалан амьдарч байв. Түүний гэрт ороход цаг үргэлж хатсан талхны зах, тарианы үр, янз бүрийн хаягдал, тэр ч байтугай зүсэм бяслаг ч олддог байлаа. Тэр бээр янз янзын хавх, зангыг андахгүй мэддэг, олон удаа тэндээс есөн шидийн амттаныг амжиж авсан билээ.

	Гэвч чингэлэгт байгаа энэхүү үл таних зүйлийг хармагц гайхсанаасаа болоод уруулаа хазлав. Хэсэг дуугүй зогссоныхоо дараа бардам зан нь шалдаа буучихсан:

	— Хачин юм. Анх удаагаа ийм юм үзэж байна гэхэд нь

	— Ойрхон шиг очоод хараач, юу болохыг нь таньж магадгүй гэж дооглосон байдлаар инээмсэглэн эх хулганыг өгүүлэхэд.

	— Хэрэггүй, хэрэггүй... эндээс ч сайн харж байна гэж Мэрэгч хойшоо ухраад айж эмээснээ нуух санаатай нэрэлхэн: — Хүн амьтан цоо шинэ маягийн занга сэдэж олсон гэж саяхан би уншсан. Харахад бол огт гэм хоргүй мөртөө харин жаахан дөхөж очингуут л тас буугаад явчихдаг юм гэсэн шүү.

	Үүнийг дуулсан гөлчгийнүүд айснаасаа болоод уруул ам нь хүртэл зуурчих шиг болов. Гэхдээ эжийгээ загнана гэж санаад түрүүн үл мэдэх зүйлд нэлээд дөхөж очсоноо тас нууцгаав.

	— Сонсоцгоож бай гэж хашир хөгшин Мэрэгч өгүүлээд, — Хулганын төрөлтөн бүгдийг нь дуудъя, хэн нэг нь сонссон дуулсан байж магадгүй...

	Ингээд хавь ойрын хулгануудыг дуудаж ирэв.

	Мянга мянган адал үйл явдлыг туулж өнгөрөөсөн хөгшин хулганууд, тарган цатгалан тэжээвэр муураас бусдаас нь айхыг мэддэггүй хүч тэнхээтэй шаламгай залуу үхэр хулганууд, дөнгөж саяхан төрсөн халцгай үстэй гөлчгийнүүд хүртэл ирцгээв. Хоёр гурваараа зэрэгцэн зогсоод, үл таних зүйлийг ширтэцгээж дэмий л хэл амаа шогшруулцгаан гэдрэгээ ухарцгаана. Эцэст нь маргалдаж эхэлцгээв.

	— Хамгийн орчин үеийн занга байна гэж халзан толгойтой нэг хулганыг зоримог өгүүлээд хажуу тийшээ зайлахад нь, 

	— Занга биш ээ, энэ бол нэг л хачин зоог байна гэж өлсгөлөн хулгана өгүүлээд хэл амаа долоов.

	— Энэ хачин зоогоо өөрөө болгоо л доо гэж олон хулганыг доог хийхэд

	— Үгүй, би зүгээр л тааварлаж байна л даа гээд ичсэндээ хоёр тоосгоны завсар нуугдав. 

	Тэндээс муурт сүүлээ тастуулсан оготор хулгана, шоо хаяж үзэцгээгээд хэн ноогдсон нь амь насаараа дүйж юу болохыг нь шалгаж үзье гэдэг санал гаргав.

	Гэвч хэн нь ч үүнийг зөвшөөрсөнгүй. Юмыг яаж мэдэх вэ, аз дутаж сугалаа тохирчхож мэднэ!

	— Хэрвээ хүнсний зүйл байвал амсаж амжихгүй алдах юм биз дээ! гээд тайранхай сүүлт гомдолтой шарвалзав.

	— Бүгдээрээ сонсоцгоо! Идэх юм байлаа ч бүү хүрцгээ! гэж нэг залуу оготныг өгүүлэхэд олон хулганын нүдэнд ховдгийн оч гялсхийж, 

	— Уухай, гайгүй зальтай амьтан, битгий хүр гэж байгаад ганцаараа хүртчих нь байна гэхэд залуу хулгана гомдож, 

	— Намайг тийм амьтан гэж боддог юм биш биз дээ. Хар муу санаат хүмүүс л эрэлхэг хулганын төрлийг устгах гэж шинэ юм сэдсэн биз... гэж сүртэй үг хэлэхэд цугларсан хулганууд чичрэн дагжирч, 

	— Юу сэдэж олсон юм бол гэж зангирсан хоолойгоор асууцгаахад нь нөгөө залуу хулгана:

	— Хор л биз гэж догь өгүүлбэл ухаан алдталаа айсан хулганууд:

	— Хор гэнэ үү? гэж давтан хашхирцгаав.

	— Тийм ээ! гэж тэр хулгана батлан хэлээд, — Харваас бяслаг, өөх бас чихэр юм уу гэтэл занга ч алга, муур ч алга. Амттан гэж их горьдоцгоов оо. Долоохын төдийд л зайлшгүй үхэл ирнэ гэхэд аймхай хулганууд чарлалдан, зүрх муутай нэг нь ухаан алдан унацгаав.

	Богинохон бодолтой, хөөрхий амьтсыг харсан Мэрэгч урагшаа гараад:

	— Ойрын үед энэ хавиар муур яагаад харагдахгүй байгааг, ер ойлгохгүй байна.

	— Ёох, энэ хараалт хүмүүс бүгдийг маань сүйтгэж дуусгах санаатай байна гэж өвчтэй хөгшин хулгана хана түшин гуйвав.

	— Муу цаг ирж байна. Ширний тасархайнаас ч зулгааж болохгүй болжээ гэхэд нь:

	— Тэгээд юугаа идэцгээх юм бэ гэж гайхаш нь тасарсан хулгана чарлав.

	— Надад нэг санал байна. Шилбүүр сүүлт өвгөн хулганыг авчирч үзүүлье. Юу болохыг нь тэр л мэдэж магадгүй гэж Мэрэгч нагацыг өгүүлэхэд, 

	— Сохор шахуу зөнөг хулгана энэхүү орчин үеийн зүйлийг мэднэ гэж үү? хэмээн нэг хулгана итгэл муутайхан хэлэхэд

	— Ямар ч байсан дуудаад үзье хэмээн бусад нь шаардав.

	Халцгай хөлт, Дэлдэн зэрэг хэдэн хулгана түүнийг авчрахаар гүйцгээв. Мартагдаж орхигдсон өвгөн хулгана тоос дарсан бөглүү мухарт амьдарч өрөвчхөн сэтгэлтэй хулгануудын авчирч өгсөн энэ тэрхнээрээ голоо зогооно. Зулзаган хулганууд түүнд очоод чингэлэг дотор үл мэдэгдэх зүйл байгааг хэлээд очиж үзэхийг хүсэв.

	— Үл таних юм гэв үү! Бяцхан зулзагууд минь, үл танигдах юм гэж байдаггүй юм. Чингэлэг дотор л байгаа бол сайн ч байсан, муу ч байсан бидэнд л зориулсан байгаа...

	Зөнөг хулгана нүднийхээ шил зүүж, таягаа тулаад дөрвөн хулганаар түшүүлэн дөнгөж явсаар хүрч ирэхэд нь хулганууд хүндэтгэлтэйгээр зам тавьж өгөн мэхийн ёсолцгоов.

	Гэвч гайхалтай зүйлийн юунд хэрэгтэйг зөнөг хулганыг танина гэхэд итгэхгүй байв. Шилбүүр сүүлт зөнөг хулгана чингэлгийн өмнө ирж анхааралтай ажиглан хэсэг зогсоод аяархан явж оров. Дөнгөж данган явж байсан ч гэсэн алхаа нь бардам сүрлэг байв. Хэний ч үгийг үл тоомсорлон, дуугүй явсаар нөгөөх гайхалтай зүйлийн дэргэд очоод аймшиггүйгээр дээр нь авирч гарав. Хулганууд нүдээ бүлтийтэл ширтэцгээнэ. Толгой дээр нь аянга буусан ч ингэж айж мэлрэн зогсохгүй байв.

	Шилбүүр сүүлт хулгана эргэж зогсоод таягаараа даллан:

	— Нүхэн дээрээ битгий овоорцгоо!... Нааш ирцгээ! гэж дуудав.

	Хамгийн түрүүн Мэрэгч хүрч ирэв. Түүнийг дагалдан тав зургаан үхэр хулгана дараа нь хэдэн зулзаган хулгана эцэст нь бүх хулганын төрөлтөн хуйлран дагацгаав. Шилбүүрэн сүүлтэд итгэцгээж байсан ч өчүүхэн эвгүй чимээ гарвал буцан харайхад бэлээхэн явцгаав.

	— Ингэхэд, энэ гайхалтай зүйл чинь юу байх нь вэ? гэж Мэрэгч тэсэлгүй асуулт тавив.

	Шилбүүрэн сүүлт зөнөг хулгана хадан хясаан дээр зогсох хөшөө мэт хэсэг дуугүй байснаа, нүднийхээ шилийг сайтар засаад сулхан боловч сүрхий баяртайгаар:

	— Хүндэт хулганын төрөлтнүүд ээ! Өнөөдөр би энэхүү ховор нандин бэлгийг хүлээн авсандаа тун ч баяртай байна.

	— Ямар бэлэг вэ? Юунд хэрэглэгддэг юм бэ? гэж сониуч хулганууд шуугилдав.

	— Энэ бол ном! гэж өвгөн хулгана бардмаар өгүүлээд нөгөө гайхалтай зүйлийг заахад:

	— Ном! Ном гэнэ үү? гэж гайхсан хулганууд шогшров.

	— Тийм ээ! Ном гэдэг юм гэж Шилбүүр сүүлт хэлээд гүнзгий амьсгаа авав.

	— Үүнийг чинь тэгээд, иддэг юм уу, уудаг юм уу? гэж нагац ах Мэрэгчийг асуухад, 

	— Ном гэдэг ямар ч идэх юмнаас илүү амттай, чихрээс ч амттай зүйл юм. Хүмүүсийн ингэж ухаантай, шаламгайн учир нь номд байгаа юм. Тэд номоос олон төрлийн амттай хоол хийхийг сурч цаг ямагт тарган цатгалан явцгаадаг юм. Тэд мөн номоос олон янзын занга, хавх, хор хийхийг сурч манай алдарт удмыг сүйтгэдэг юм. Хэрвээ тэд номгүй байсан бол бидний нэг адил доожоогүй, тэнэг байх сан. Номгүй байсан бол бидний нэг адил харанхуй заваан нүхэнд амьдарцгаах байсан юм. Номгүй байсан бол ирээдүйгээ харж чадахгүй сан. Номтой учир хүмүүс хүчирхэг, ухаантай шаламгай болж эрдэм мэдлэгийг эзэмшсэн юм. Хүндэт хулганууд, та нар эрдэм ухаан гэж юу байдгийг энэхүү юмыг одоохон амтлан үзэхдээ мэдэх болно... гээд Шилбүүр сүүлт өвгөн хулгана бөхийж тэр шинжлэх ухааны эх булгаас хамгийн тэргүүнд амтлав.

	Олон хулгана зэрэг дайран орж мэдлэгийн сангаас ховдгоор үмхэлж эхлэв.

	Маргааш өглөө нь Панчо хүү эртээ босож, гар нүүрээ угаагаад цайгаа ууж сургуульдаа явахын өмнө хичээлээ давтахаар шийдээд баяртайгаар чингэлгээ онгойлготол үсэглэлээс нь хэсэгхэн үртэс л үлдсэн байжээ.


ЖАРААХАЙ

	Цэнгэг усны Жараахай гол өгсөн явжээ. Өчүүхэн жижигхэн загас тэр бээр нарт ертөнцөд амьдарч байгаадаа хязгааргүй баярлан шинэ сонин зүйлийг үзэж мэдэх хүслээр оргилно. Явсаар анхны тааралдсан татуурга руу ортол тун ч гүехэн тэгээд бүр цухалдан байв.

	Хоёр том мэлхийг дайралдахад:

	— Эгч нар аа, энэ горхиор явбал хаа хүрч болохыг хэлж өгнө үү гэтэл, хоёр мэлхий дургүйцсэн маягтай хараад

	— Одоо болтол мэддэггүй юм уу? Намаг руу орно гэхэд

	— Эндээс хол уу? гэж Жараахай дахин сониучирхвал:

	— Ойрхон! Энүүхэнд гэж хоёр мэлхий хариулав.

	Жараахай цааш явсаар замаг, шавар, өвс зууралдаж ургасан ногоон намаг руу орж очив. Намагт загас, жараахай ховор очдог бололтой. Намгийн элдэв амьтад түүнийг ихэд сониучхан хүлээж авав. Нурууны нь арьс үрчийж гүйцсэн хөгшин мэлхийнүүд, хар саарал гялтганасан арьстай залуу мэлхийнүүд дүүрэн байв.

	— Энэ чинь ямар гэгч газар вэ? гэж Жараахайг тэсэлгүй асуухад:

	— Харахгүй байна гэж үү. Энэ чинь намаг шүү дээ гэж хэдэн залуу мэлхий вааглав.

	— Та нар энд амьдарцгаадаг юм уу? Ямар золгүй амьтад вэ? Энэ муухай өмхий үнэрийг яаж тэсвэрлэж байна? гэвэл

	— Бид дасчихсан юм гэж хөгшин мэлхийг зовсон маягтай өгүүлэхэд:

	— Хм, үүнээс аятайхан өөр газар байдгийг би л мэдэхгүй юм гэж залуу мэлхий бардамнав.

	Жараахай сэрвээ, сүүлээрээ ус цохилон:

	— Яасан доожоогүй амьтад вэ! Миний байдаг усанд очиж үзэцгээгээч. Ямар сайхан цэнгэг ус, цэвэр агаар, уужимхан орчин гэж санана гэхэд, 

	Олон мэлхий гайхсан маягтай хараад: 

	— Хэр зэрэг хол юм бэ? гэж асуув.

	— Ойрхон, энүүхэнд шүү дээ. Одоо хүртэл та нар очиж үзээгүй юм уу?

	— Очиж үзэцгээх үү? гэж мэлхийнүүд шаагилдав. 

	Нэг үрчгэр хөгшин мэлхий дургүйцсэн янзтай жараахайг хараад, 

	— Чиний тэр цэнгэг ус бидэнд хэрэггүй, ирсэн газар луугаа сурсан дуугаа дуулаад буц. Өссөн төрсөн газраа ясаа тавьсан минь дээр гэхэд нь:

	— Манай тэнд очиж үзсэндээ гомдохгүй, баярлах л байх. Ямар чөлөөтэй сайхан амьдрал байдгийг харцгаана даа гэв. 

	Хэдэн мэлхий ам амандаа шуугилдацгаан бусдыгаа очиж үзэхийг уриалахад, нөгөө нэг нь:

	— Хэн мэдэх вэ? Ямар нэгэн хөх дэглий биднийг хуурч авчир гэж явуулсан ч юм бил үү гэж гуравдагч нь бас нэмж болгоомжилсон үг хэлэхэд, айсан мэлхийнүүд намаг руугаа давхиж орцгоов. Гэвч айдас нь дорхноо арилж, хөгжилтэйгөөр вааглаж эхэлцгээв.

	Хэн нэг нь тэндээс, 

	— Аймхай амьтад аа. Би явлаа! гэхэд

	— Би ч явна.

	— Би ч явна гэцгээв.

	Жараахай тэднийг дагуулан явахдаа:

	— Итгэдэггүй, аймхай нэг нь үлдэцгээг. Явсан нь эргэж ирэхдээ манай үзэсгэлэнт усны тухай та нарт ярьж өгцгөөг гэж баяртай хашхирав.

	Намгийн усыг цалгиулан, гуаглаж ваагласаар олон мэлхий цэнгэг усанд хүрч ирцгээв. Жижигхэн Жараахай баяртайгаар:

	— За ямар байна? Танай намагтай зүйрлэшгүй байгаа биз дээ? гэхэд мэлхийнүүд дуугүй байцгаав. Гэтэл нэг мэлхий тэндээс: 

	— Энд лаг шаваргүй юм уу! Учиргүй ядарлаа, жаахан сууж амармаар байна гэж гомдоллов.

	— Энд лаг шавар байхгүй гэж Жараахай бардмаар өгүүлэхэд

	— Юу гэнэ ээ, шаваргүй гэнэ үү. Үнэн ярьж байна уу? Шаваргүй ус гэж хаа байсан юм бэ? гэж мэлхийнүүд гайхаж дуу алдацгаав.

	— Тийм ээ! Энд үнэхээр лаг шавар байхгүй гэж Жараахайг дахин өгүүлэхэд:

	— Тэгвэл чи, магтаад байсан усандаа намаг хаа байгааг нь заагаад өг л дөө.

	— Манай энд намаг байхгүй.

	Мэлхийнүүд уурлан үсэрцгээж:

	— Хараалт Жараахай чи, биднийг мэхэлсэн байна гэхэд Жижигхэн Жараахай учиргүй айж хойш ухрав, 

	— Бид ядарч гүйцлээ, замаг өвс хаана байна үзүүл гэж олон мэлхийнүүд шаардацгаахад:

	— Цэнгэг усанд замаг, өвс байдгийг хэн нь хаанаас сонсож мэдсэн хэрэг вэ? гэж жижигхэн Жараахай дуу алдав.

	Гэтэл олон мэлхий:

	— Мэхлэгдлээ, хуурагдлаа, биднийг хөх дэглий шувуунд худалдсан байх гэж ам амандаа вааглана. 

	Айсан Жараахай чичрэн, 

	— Би та нарын сайн сайхны төлөө... гэж өөрийгөө зөвтгөв.

	— Энэ муухай усанд авчирчхаад бидний сайн сайхны төлөө гэнэ үү. Энд чинь юу байгаа юм бэ?

	— Уужим саруул. Нарны гэрэл...

	— Намаг, шавар байхгүй байхад юу нь сайхан байна. Өөдгүй Жараахай чи биднийг хуурлаа. Чиний саруул сайхан, нарны гэрэл, шавар намаггүй газар бидэнд огт хэрэггүй... Дахиад манай түүгээр очвол чинь сэлүүрийг чинь зулгаана шүү гээд намаг руугаа хараал урсган хашхиралдан буцацгаав.

	— Ямар ч гэсэн энд чөлөөтэй сайхан амьдардаг юм гэж Жараахай тэдний хойноос хашхираад үлджээ.

	
САГСУУ, ЗУЛЗАГАН ЦАРС

	Газрын хөрснөөс дөнгөж цухуйсан зулзаган царс цэлмэг тэнгэрийг ширтэн булбарай навчсаа баяртайгаар дэлгээд:

	— Ай ямар сайхан юм бэ гэж дуу алдав.

	Ойр хавьд гарсан бөглүү шуугианаас цочиж, ногоон навчсаа улам дэлгэж гайхан харав.

	— Байз, байз. Энэ юу вэ? гэж айсан дуугаар асуухад нэгэн гоолиг мод:

	— Энэ бол ой мод хэмээн өгүүлэв.

	— Чи өөрөө юу вэ?

	— Би бол эвэрлэг мод. Энэ хавийнх бүгдээрээ зуун наст эвэрлэг модод. Жаахан дээшээ хус, хуш, гацуур бас чам шиг царс мод ч ургадаг юм.

	— Би чинь Царс болж байна уу? гэж зулзаган мод асуув.

	— Тийм ээ. Царс.

	— Би яагаад бусдынхаа хамт ургасангүй вэ?

	— Энд үр нь хийсэж иржээ. Царс дандаа өндөрт ургадаг мод.

	— Царс бол бардам хүчирхэг мод гэж тэндээс цагаан нөмрөгтэй хус мод хэлэв.

	— Тэгэхлээрээ би бардам байх ёстой юм байна гэж жижигхэн Царс өгүүлээд биеэ тоов.

	Салхи шуургагүй цэлмэг тунгалаг өдрүүд үргэлжилсээр байв.

	Үлээх салхигүй өдрийн цагт, дуучин шувуудын уянгат дуунд уярсан битүү ой үүргэлж дүнсийнэ. Энд тэнд тоншуул шувуу чадамгай мужаан хүн шиг модны зузаан холтсыг тог тог тогшин цоолно. Хөхөө шувуу бусдын үүрэнд өндгөө орхих гэж сэмээрхэн нисэн явахад жижигхэн хэрмүүд нарийн мөчир даган үсэрцгээнэ. Төөлүүр хорхой, модны хар шоргоолж, цох хорхой мод өөд сүлжилдэн авиралдана. Шөнийн цаг болоход бүгдээрээ унтахаар явцгаана. Тэгэхэд намуухан салхи үлээж ой мод бүүвэйн дуугаа аялан шуугина. Жижигхэн Царс өссөөр байв. Тэр бээр дуучин шувуудын уянгалан жиргэх, зуун наст моддын шуугин ганхахыг үл тоомсорлон, зузаан холтост эвэрлэг моддын зүг ихэрхэн харж «Би бол царс мод, эрэлхэг бардам царс» гэж бодоод ганцаар цойлон ургана. Тэр бээр өөрөөс нь өндөр гоолиг модод хажууд нь ургаж, алсын барааг ширтэн байгааг үл тэсвэрлэнэ. Жижигхэн царс мод тэднээс давах гэж дээшээ улам улам өндөр ургахаар яарна.

	Нэг удаа зуун наст Эвэрлэг мод:

	— Ингэж гагцхүү дээш ургах тун осолтой шүү гэж сануулахад

	— Чамд ямар хамаатай юм бэ? гэж зулзаган Царс дургүйцэн өгүүлэв.

	Хөгшин мод энэ үгэнд гомдсонгүй.

	— Тэгээд чиг чи олон модноос цойлдуу ургаж байна. Шуурга болоход бид нөмөр нөөлөг болж чадахгүй шүү гэж үгээ үргэлжлүүлэхэд:

	— Та нарын тус надад хэрэггүй! гэж зулзаган Царс учиргүй омогдов.

	— За яах вэ. Юу болохыг нь харъя гээд Эвэрлэг мод олон мөчрөө ганхуулав.

	Өдөр хоног өнгөрсөөр байв. Зулзаган Царс зуун наст Эвэрлэг мод, хөгшин Хус, сагсгар мөчиртэй Нарс модноос ч өндөр болох юм сан гэж улам яаран ургана. «Бид Царс модод дээш ургаж бусдаас өндөр болдог эрэлхэг бардам мод» гэж дотроо үглэнэ.

	— Чөрийсөн нарийхан мод болжээ. Яана даа! гэж зуун наст Эвэрлэг мод өрөвдөн сагсгар мөчрөө найгуулна. Бардам зантай зулзаган Царс модонд юу ч хэлж болохгүй байв.

	Заримдаа тэнгэр бараалан, шуурга хөдөлмөөр аядаж ой шуугихад зулзаган царс айж туялзавч хөгшин мод түүнийг хүчтэй салхинаас хамгаалсаар л байв. Гурав дахь жилдээ зулзаган Царс ямар ч модноос өндөр болов. Гэвч нарийхан чөргөр хэвээр л байв. Тэр бээр баярлан онгирч

	— Намайг хар! Ямар өндөр гоолиг царс мод болов гэж сайрхана.

	Хөгшин Эвэрлэг мод үүнийг нь дуулаад:

	— Жаахан хүлээж бай! Харъя л даа гэж хэлэв.

	Үнэхээр түүний хэлсэн үг үнэн байв. Нэгэн өдөр аймшигтай хурц нар шарж, ойд амьдардаг амьтан бүгд дуугаа хурааж нуугдацгаав. Модны мөчир халуунаас хумигдан өвс ногоо ч хадагдсан юм шиг налав. Нар жаргахын үед тэнгэрийн хаяа улайран, гэгээ тасармагц алсад тэнгэрийн дуу нүргэлж, битүү ойд бөглүү нүргээн хадав. Зуун наст Эвэрлэг мод, цагаан хальст Хус мод, бүдүүн мөчирт Нарс модод айсан дуугаар шуугив. Гал цахилгаан тэнгэрийг шилбүүрдэн гялалзаж, хар бараан үүлнээс том дуслууд унаж зам дээр боссон нөөлөг салхинд гозойсон тоос эрчлэн босов.

	Аймшигтай хар шуурга эхлэв. Уулын оргил, хадан хавцлаар салхи улин хүчтэй салхины үлээлтэд бүдүүн бүдүүн мөчрүүд нахийж ой мод тэр аяараа хүнгэнэн дүнгэнэнэ. Газар тэнгэр хоёр нийлсэн юм шиг орчин тойронд эрчлэн, исгэрэн шуугин, тоос шороо, ус бороо хуйлран байвч бөх бат үндэстэй бүдүүн модод бие биедээ туслан аймшигт шуурганы эсрэг бардам зогсоно. Энд тэндээс нь ганц нэг саланги нарийн мөчир хугарч, навч нахиа хийсэвч битүү ой огт ажирсангүй.

	Хар шуурга өнгөрч хавь ойрд нам тайван болов. Алтан наран ээж намуухан сайхан өглөө эхлэхэд дуучин шувуудын жиргээн хавь ойрыг хөгжөөн баясгав.

	Харин тэгтэл олон модноос сондгой ургасан сагсуу зулзаган Царс ганцаараа тэг дундуураа хугарчихсан хэвтэж байв. Хугарсан хүнд шархнаас нь наалдамхай тунгалаг нулимс дуслан бардам үзүүр нь нойтон газарт шааж унаад шавар шавхайтай хутгалдсан байлаа.

	
УУЛЫГ ЯЛСАН ХҮМҮҮС

	Намар болж хүйтэн жавар хайран, газар хөлдөж эхэлжээ. Стойчо гуай эхнэрээ дуудан:

	— Хөгшөөн! Жаахан гал өрдөөд орхиоч, өөрсдөө кофе чанаж, хүүхдүүдээ ч дулаацуулъя гэв.

	— Гал өрдөх нь байтлаа, ганц залтас ч алга аа гэж Стойчо авгай хариулахад:

	— Бас л мод түүх хэрэг гарлаа гэж тэр бээр үглээд илжгээ унаад шулуухан уулын зүг хөдөлжээ.

	Стойчо гуай ууланд гараад сүхээ далайж:

	— Хэдэн ширхэг мод өгөөч, жаахан дулаацъя гэвэл:

	— Мод өгөхгүй гэж Уул бардмаар хариулав.

	Стойчо гуай жаахан хулчийн инээмсэглэн аядаад:

	— За битгий тоглоод бай! Хүүхдүүд даарч байна. Ганц гишүү авалгүй буцахын арга алга гэвэл:

	— Надад хамаа алга. Бэлээр минь ургаж байсан модыг хяргаж гүйцээд сүүдэр хийх газаргүй болгосон шүү дээ гэв. 

	Стойчо гуай гуйж үзэж, уйлж үзэж. Ямар ч тус болсонгүй. Суугаад баахан бодол болов. Бодоод бодоод юу ч бодож олсонгүй. Босож илжгээ унаад харьж Иван гуайнд очив.

	— Сайн байна уу? Стойчо гуай!

	— Сайн байна уу, Иван гуай!

	— За юу гэж ирээв. Мод авах гээ юу?

	— Тийм ээ, мод авах гэж ууланд очсон, өгсөнгүй.

	— Чи лав уурлуулсан биз. Надад зөндөөг л өгсөн гэж Иван гуай нэрэлхэж худлаа ярив.

	Түүнд ч гэсэн уул хэрчим мод ч өгөөгүй билээ. Тэр бээр ганцаар үлдээд бас л зөндөө сууж бодол болов. Гэвч ганцаараа юу ч бодож олсонгүй. 

	Орой болоход тосгоныхон бараг бүгдээр цугларцгаав. Ганц нэгээрээ очиж гуйхад нь хэнд нь ч уул мод өгсөнгүй билээ. Уул тэднийг өтгөн манан, үүлнийхээ цоорхойгоор хялайн хэчнээн гуйх тусам төчнөөн омог бардам болж хүйтэн хөндий үгээр хариулна. Хүмүүс дув дуугүй бие биеэ харан зогсож байснаа:

	— Одоо бидэнд хэрчим мод өгөхгүй байгаа юм чинь өвлийн хүйтэн болоход лав осгож үхэх байх аа.

	— Юугаараа шөл буцалгаж ууцгаана даа.

	— Хүүхдүүдийнхээ бээрч суухыг зүгээр харж суух хэрэг үү? гэж ам амандаа шуугилдаж эхлэхэд, 

	— Урвайгаад байхын хэрэггүй. «Хүчээ нэгтгэвэл хөндлөн уулыг нэвтэлнэ» гэдэг биш үү. Бүгдээрээ ууланд зам гаргаж, тосгондоо мод бэлтгэе гэж нэгэн залуу эр өгүүлэв. Хулчгар нэг нь доог хийж:

	— Хараач та минь! Хадан байцыг яаж давах гээ вэ? гэхэд нь

	— Хадан байцыг, хар дариар тэсэлье гэж нэгэн дархан эр санал гаргав.

	Маргалдан хэлэлцэж, шүүж тунгааж дуусаад хүрз, зээтүү, өрөм, сүхээ авцгааж зам засаж эхэлцгээв.

	Уул тэднийг хараад доогтой инээж:

	— Би л сайн дураараа эс өгвөл та нар хүчээрээ юу ч олж авч чадахгүй. Май авцгаа гэж даажигнаад газрын гүнд нүүрсний давхарга, алтны судал, төмөр, зэсийн хүдэр тоолж баршгүй их баялгаа нууж:

	— Юу ч та нарт өгөхгүй гэв.

	— Өгөх л болно доо, өгөх л болно гэж санаа нийлсэн хүмүүс зоримгоор хашхирцгаав.

	Байц хаданд хүмүүсийг тулж очиход

	— За аль вэ одоо үзье! гэж Уул тохуурхав. Санаа нийлсэн хүмүүсийг түр зогсоход дархан өрмөө авч байц хадыг өрөмдөн, оёдолчин урт олс томоод лааны тосонд дүрэн нүхэн дотор дүүргэсэн дарь луу шургуулж асаагаад бүгдээрээ газрын уруу руу зайлж гүйцгээв.

	Дээрээс нь харж байсан уул тэднийг хараад дооглон:

	— Хүүш! Аваргууд хаашаа зугтаах нь вэ? 

	Гэвч үгээ дуусаагүй байхад нь аймшигт тэсрэлт болж хад чулуугаар тал тал тийш нь цацлав.

	Үхтлээ айсан Уул шархалсан мэт гиншин байснаа хүмүүсийг буцаж ирэхэд сая л байц хадаа бут үсэрчихсэн байхыг харав. Санаа нийлсэн хүмүүс хүрз зээтүүгээ авч ханцуйгаа шамлан ажилдаа орцгоож өргөн сайхан зам зассаар өндөр гоолиг модонд тулж очив. Стойчо гуай санаа алдан, өндөр моддыг харж:

	— Ямар сайхан нуруу мод болох бол. Миний муу байшин минь бүр ганхаж гүйцсэн юм гэхэд

	— Миний модон тэрэгний гол хугарчихсан гэж Иван гуай өгүүлэв. Тэгвэл, 

	— Энэ гоолиг модыг огтолж сүйтгээд хэрэггүй. Эдгээрээр дээд зэргийн барилгын материал хийцгээе гэж ухаалаг залуу эрийг хэлэхэд, 

	— Юу түлэх вэ? гэж хэдэн хүн асуув.

	— Нүүрс олцгооно.

	— Газрын гүнээс нүүрс яаж авах вэ? гэж хэн нэг нь хулчийхад, 

	— Үүнд ч арга олдоно оо. Инженерүүд бидэнд тусална, машин худалдаж авна. Бүх юм санаснаар бүтнэ гэж залуу эрийг зоригтой өгүүлэхэд Уул айж чичирсэн боловч бас л өөр саад хийх юм бодож олов.

	Тэр бээр бүх гол горхио нийлүүлэн гуу жалга бүгдээрээ урсгав. Булингартай ус эрчлэн хад чулууг урсган, өндөр модыг орвонгоор нь унагааж шинэ тавьсан замыг эвдлэв. Санаа нийлсэн хүмүүсээс хэдэн хүн айж:

	— Уултай тэмцэнэ гэж барахгүй ажил байна гээд хүрз зээтүүгээ хаяхад бусад нь зоригжуулан:

	— Нөхөд минь зоригтой байцгаа. Уулыг ч бид эргүүлнэ. Усыг нь ч бид өөрсдийн төлөө ашиглана. Зорьсондоо заавал хүрцгээнэ гэнэ.

	Үнэхээр даан удалгүй эрчилсэн усыг төмөр хоолойгоор урсгаж олон сэлүүртэй машин зоогоод цахилгаан гэрэл гарган авч эхлэв. Хүн болгон, айл бүр шинэ гоё байшин барьж авцгаав. Санаа нийлэн, нөхөрсөг байхад юунд ч дийлдэшгүй байдаг, салж ганцаар явбал өчүүхэн чадалгүй амьтан болдгийг хүмүүс ойлгож мэдэцгээв.


ҮХЭР ТЭРЭГ, ГАЛТ ТЭРЭГ ХОЁР

	Тэргэнд хөллөсөн нэгэн шар, галт тэрэгний жижигхэн буудал дээр чимээгүй зогсож байв. Хажуухан талд тортог болсон галт тэрэг уухилна.

	— Найз минь, чи энд юу хийж байгаа юм бэ? гэж Шар тоомсоргүй асуухад

	— Та нарын шийгуагаар дүүргэсэн олон вагоныг чирч явна гэж галт тэрэг хариулав. Шар түүнийг гайхан хараад:

	— Тийм ээ.

	— Хачин юм даа! гээд Шар инээмсэглэн, — Одоо хүртэл чамайг мэдэхгүй явлаа гэж үү? Бүгдээрээ л «Шар шиг хүчтэй» гэж ярьдаг билээ.

	Тэглээ ч гэсэн би чамаас хүчтэй юм даа.

	Шар түүнийг хяламхийж хараад «Үнэхээр хүчтэй ч байж магадгүй юм шүү» дотроо бодоод:

	— Чи чинь тэгэхээрээ юугаар хооллож явдаг амьтан бэ?

	— Нүүрсээр хооллодог.

	— Нүүрсээр гэнэ үү? гэж Шарын нүд томрон, 

	— Яаж иддэг юм бэ гэж асуув.

	— Галаар.

	— Чи арай тоглож байгаа юм биш биз! Би үнэнээсээ асууж байна шүү гэж асуув.

	Галт тэрэг инээмсэглэн:

	— Би чамд яг үнэнээ ярьж байна. Жаахан халуун ус асгаад үзүүлэх үү? гэв.

	— Чи намайг амархан мэхлэгдэх тэнэг амьтан шиг санаж байна гэж Шар уурлав.

	Гэтэл нэгэн цоргоноос халуун ус гоожиж Шарын хөл рүү олгойдов.

	— Хүүш яаж байна гээд Шар цовхорч:

	— Одоо байтлаа түлж алах нь гэснээ уриалганаар: — Тосгонд очооч. Бусад шаруудад чамайг үзүүлье. Намайг энэ тухай яривал итгэцгээхгүй байх.

	— Чадахгүй. Би зөвхөн төмөр замаар л явдаг гэж Галт тэргийг өгүүлбэл Шар баярлан:

	— Уухай! Хэрвээ эзэн чинь ганц шуудай тариа тээрэм дээр аваачиж өгөх хэрэг гарвал чадахгүй нь ээ? гэж асуув.

	— Тийм ээ! Үнэхээр чадахгүй гэж Галт тэргийг хариу хариулахад:

	— Тэгвэл чи ямар ажил хийсэн болох вэ дээ гэж Шар тохуурхан инээгээд цээжээ түхийлгэн биеэ тоов.


ХҮНИЙ ЖИГҮҮР

	Нэгэн өдөр Бүргэд юу ч үл хүрэм цавчим хавцлын дээгүүр халин элж нисэв. Тэртээ алс доор газар ер бусын шуугиан хүмүүсийн яриа хөөрөөн болж байв.

	— Энд юу болж байна? гэж Бүргэдийг хүмүүсээс асуухад:

	— Зам тавьж байна. Чиний амьдардаг хадан хавцал, хүний хөл хүрээгүй онгон газраар дайруулан зам засна. Уулын оргил байцаар галт тэрэг, машин хөдөө хээрээр давхидаг шиг хурдлан давхих болно.

	— Хөөрхий амьтад! гэж бардам Бүргэд басамжлан, 

	— Миний амарч суудаг байц хаданд л хүмүүс та нар хүрч магадгүй. Харин элэн хальдаг цэнхэр огторгуйн уужимд хэзээ ч хүршгүй гээд Бүргэд хөөрөн нисэв.

	Хүмүүс хүрз зээтүүгээ чанга атган хөмхийгөө зууж:

	— Гайгүй ээ. Харна даа! гэж хашхирцгаав.

	Тэр цагаас хойш олон жил өнгөрөв. Хүмүүс тэнгис далай, уулыг эзэмдэн авчээ. Гайхалтай төмөр тэрэг, үргэж давхисан морьдоос ч хурднаар хот тосгон дундуур сүлжилдэн давхина. Гэвч хүмүүсийн сэтгэл үүгээр ханасангүй. Бүргэд шувууны элэн хальдаг хязгааргүй огторгуйн зүг хүмүүсийн хараа чиглэнэ.

	— Бид ямар ч байсан тэнд хүрнэ гэж хүмүүс шаргуугаар ажиллана. Улайдсан зууханд төмөр боловсруулан нимгэн цувьж нарийн нүхтэй тороор бензин тос шүүж хөдөлгүүр бүтээн туршина. Хүмүүс нэгэн өдөр ургахын улаан нартай уралдан босоод томоос том төмөр шувуу дархлан бүтээж эхлэв. Хүмүүсийн нүд уужим огторгуйг шуналтайяа ширтэн одоохон чамд үзүүлээд өгье гэж Бүргэдийг занахад:

	— Та нарын хийсэн төмөр шувуу арчаагүй унаж эзэд шигээ газар дээгүүр мөлхөхөөс цаашгүй болно биз гэж Бүргэд басамжлан инээгээд хээр талын дээгүүр эргэлдэн нисэв. Хүмүүс төмөр шувууныхаа дэргэд хонон өнжин зогсоод эрэг шураг дугуй далавчийг нь засварлан янзална.

	Эцэст нь арьсан хүрэмтэй хүн нүдэндээ том шил зүүгээд төмөр шувууныхаа гэдсэнд ороход төмөр далавчаа дэлгэн тэр шувуу тайван зогсоно.

	— Төмөр жигүүртэй шувуу нисэж байхыг үзээгүй юм байна гэж Бүргэд шувуу доогтой инээв.

	Гэтэл нөгөө төмөр шувуу томоос том цог хорхой адил дүнгэнэн дуугараад урагшаа хурдлан давхиж газраас хөөрөн нисэв.

	— Харж л байгаарай. Одоохон ойд унана даа гэж Бүргэд шувуу дотроо баярлан бодно.

	Гэвч төмөр шувуу хүнгэнэн дүнгэнэн улам дээшээ хөөрөн ниссээр байв. Түүний мөнгөлөг цагаан бие нарны туяанд гялалзан улам итгэлтэйгээр өндөр авна. Тэр бээр бүргэдийн нисдэг өндрийг хүрч түүнээс ч даван нисэж жижигхэн цагаан цэг болтлоо хөөрөхөд нь Бүргэд атаархан хорсов.

	Төмөр шувууны өмнө тэр бээр өчүүхэн амьтан болж хувирав.

	— Нарт огторгуйн хаан байсан үе минь өнгөрлөө. Хамгийн зоригтой шаламгай нисэгч гэж хэн ч хэлэхээ болилоо гэж Бүргэд учиргүй гутрав.

	Төмөр шувуу аймшигтайгаар хүнгэнэн дуугарч эргэлдэн ниссээр буудал дээрээ буухад:

	— Эрх чөлөөнд дуртай, бардам зоригт, чөлөөт хүмүүс та нарын оюун ухаан хязгаарлашгүй юм. Та нарын зоригийг юу мохоож, хүсэл эрмэлзэлд чинь юу ч саад хийж чадахгүй юм байна гэж ялагдсан Бүргэд өгүүлээд алс холын уулын цаагуур нисэж одов.


БАГ ӨМССӨН ЧОНО

	Хахир хатуу өвөл аажмаар улиран өнгөрөвч идэш хоолны зүйл олоход бас л хэцүү байв. Саарал чоно өдөржин шөнөжин хээр талаар хэсэж тосгоны дэргэдүүр эргэлдэн малын хороо руу өнгөлзөвч хоточ ноход алсаас үнэр аваад ойртуулахгүй элдэн хөөнө. Олз омог олдмоор аядсан найдвартай нэгэн оролдлого нь балран унасны дараа ядарч туйлдсан чоно үүрэндээ очиж арга тасран хэвтэв. Олон хоног хэлэн дээрээ үмх махны зүйлтэй юм тавьсангүй. Ядахдаа сэг зовлого ч байдаггүй шүү.

	— Энэ хорвоо дээр хүч тэнхээгээр хоол залгуулдаг байсан цаг өнгөрчээ. Шар үнэг шиг арга залиар оролдох нь зүйтэй юм. Хот руу өнгийж тарган ирэг шүүрэхэд ямархуу мэх хийвэл зохих юм бэ? гэж саарал чоно хонон өнжин бодлогошрон хэвтэвч аятайхан арга олж чадсангүй. Эцэст нь өлсгөлөн Чоно сүүлчийн тэнхээгээ шавхан хоол ундны эрэлд мордов.

	Нэгэн том модны дор очоод сууж байтал хоёр хэрээ нарийхан мөчир дээр суучхаад:

	— Дөнгөж саяхан хот ороод хачин сонин юм үзлээ.

	— Хотод амьдардаг хүмүүс янз бүрийн араатан жигүүртний дүрстэй баг өмссөн нь танигдахын аргагүй юм гэж нэг нь ярихад, 

	— Баг гэдэг чинь юу вэ? гэж нөгөө хэрээ гайхан асуув.

	— Баг гэдэг бол, жишээлбэл хүн гахайн дүрстэй баг өмссөнийг л харвал яг л гахай болно. Хэрвээ чонын баг өмсвөл чоно шиг харагдана.

	Ер нь үнэг, нохой хэрээ ч юм уу аль дуртай багаа өмсөхөд нь андуурмаар адилхан болдог юм байна. Нэг хүнийг хэрээний баг өмссөн байсныг мэдэлгүй гарт нь өөрөө орчих шахлаа шүү. Сүүлнээс минь хальт шүүрч аваад алдсан гэж тайлбарлан ярихад нөгөө хэрээ нь:

	— Тахианы дүрстэй баг олж өмсөөд танигдалгүй явсаар поолуу савнаас тахианы өндөгнүүдийг сэмхэн сордог хэрэг гэж сайрхав.

	Энэ мэхийг дуулсан саарал Чоно бүдүүн хүзүүгээ маажлан хоёр нүд нь цог шиг улалзаж:

	— Тун зөв арга. Мэргэн арга гэж баяртай хашхирав.

	Өлсөж туйлдсан чононд шинэ хүч тэнхээ аяндаа нэмэгдэх шиг л болов.

	Саарал чоно хар тэнхээгээрээ давхисаар ичээндээ ирж шаламгайлан шургаж оров. Тэртээ буланд нас гүйцсэн иргийн буржгар үстэй арьс хадаатай байв. Энэ тарган иргийг ноднин өвөл хулгайлж авчран алж идээд арьсыг нь ханандаа өлгөж хавь ойрд үзэгдээгүй сүртэй найр хийхдээ ирсэн зочдод үзүүлж гайхуулсан билээ.

	Хонины арьсыг ханан дээрээс хуулж нөмрөөд ойролцоох цөөрмийн усанд тольдон сайн засаж аваад сэтгэл хангалуун хөдлөв.

	— Ёстой мангуу ирэг дүрээрээ мөн болоо биз. Танина гэдэг ч гонжийн жоо. За саарал минь урагшаа гишгээд бай. Эртүүд орой цааш харуулчих шахсан нөгөө хашаа руу очдог хэрэг. Эхлээд тэндээс тарган төлөг сугалж аваад дараа нь тосгоны хашаагаар хэсэж хожмын өдөр аюул багатай олз олох газрыг нь мэдэж авна даа гэж өөрийгөө зоригжуулан итгэлтэй бардам явав. Тэр ч байтугай нэгэн жижиг хотгорт ороод хонь шиг майлах гэж оролдов. Яаж мэдэх вэ, хонь майлалдаж эхэлбэл бас майлах хэрэгтэй болно. Хэрвээ майлж чадахгүй бол сэжиг авхуулчихна гэж дотроо бодов.

	Саарал чоно нөгөө хашаанд хүрч очоод хаалгыг нь сэмхэн нээгээд дотор нь оров. Нэгэн төлөгний бөөрөнд наалдан хэсэг зуур зогсов. Сэтгэл догдлохын зэрэгцээ өлсгөлөн зовоож арай л гэж тэсэж байв. Гэтэл олон хонь хуйлран үргэж нэг тал руугаа бөөгнөж эхлэв. Сэжиг авхуулахгүйн тул дахин дунд нь ортол улам үргэж хотныхоо нөгөө тал руу хуйлрав.

	— Хачин юм даа гэж Чоно гайхаад, — Муугүй л далдлагдсан баймаар юм. Харж засах газар байхгүй нь харамсалтай гэж дотроо бодов. Хоттой хонь майлалдан эсрэг талын буланд хуран зогсоцгооно. Саарал чоно жаахан хулчийж бас майлахыг оролдсон боловч эвгүй муухай дуу гарав.

	Малчин улсын хашхираан сонстож хашааны өргөн хаалгаар ноход давхин орж ирээд шуудхан чонын зүг тэмүүлцгээв. Саарал чоно нохдыг эндүүрч гэж санаад хонин дундуур шургаж орсон боловч ноход түүнийг дахин хялбархан олов. Буу барьсан хоньчдыг ирэхээс өмнө амжиж зугтахаас өөр зам үлдсэнгүй. Ирсэн ноходтой хоёр гурав самардалцаад сүлжмэл хашаа дээгүүр дүүлж гаран хээр талын зүг хүч мэдэн зугтаав. Хоёр гурван удаа буун дуу гарч нуруун дээгүүр нь сум шунгинан өнгөрөв.

	Өлсгөлөнд автаж, айж тэвдсэндээ хүч чадал нь барагдсан чоно ойн чөлөөнд хөлөө чирэн явав. Өлсгөлөнгөөс болж хоёр нүд нь харанхуйлан хонины хашаанд бөөрөө нийлүүлэн зогсож байсан тарган төлөг нүдэнд нь харагдах шиг болоход урьдаар цадталаа хооллож аваад дараа нь хонины хашаа дундуур хэсэхээ мэддэггүй хөгшин тэнэг гэж өөрийгөө зүхнэ.

	Гэнэт, ямар учраас мангуу хонинууд түүнийг хялбархан таньсан учрыг олж мэдэхийг хүсэв, чоно явсаар нөгөө цөөрмийн усанд дахин очиж тольдвол иргийн буржгар үст арьс бүхий л биеийг нь бүтээж танигдахын аргагүй сайхан ирэг харагдав. Яагаад мэдчихдэг бил ээ? Ичээндээ ганцаараа ярьж байсан тэр үед хэн нэг нь сэм дуулчхаад хов хүргэсэн юм биш биз?

	Өнгөрсөн бүтэлгүй явдлыг элдвээр шүүн тунгааж байтал архан талд нь хөлийн чимээ дуулдав, Цочин эргэж хартал шар үнэг малийтлаа инээчихсэн зогсоно.

	— Иргийн арьс нөмрөхөд, энэ хорвоогийн үзэсгэлэн бүрдэнэ гэж эндүүрч бодоогүй биз дээ. Үнэнийг хэлэхэд өрөвдмөөр амьтан харагдаж байна гэж үнэг түүнийг тавлахад, 

	— Үнэг минь юуны чинь үзэсгэлэн. Амь зогоох аяга тагш хоол олох гэж л зүдэрч явна. Чоно модны мөчир дээр сууж байсан нөгөө хоёр хэрээний яриаг хэрхэн сонссоноосоо эхлээд хашаа дотор ноходтой уралцсанаа хүртэл хоёр давхар сүлжмэл хашаа дээгүүр арай гэж үсрэн гарснаа ярьж гуниглан толгойгоо унжуулаад саяхан тарган туулайгаар зоог барьсан жартгар шар Үнэгийг доожоогүй харж: — Ямар нэгэн амьтан хов хүргэсэн юм л болов уу гэж арга барагдсан янзтай асуухад үнэг зальтайгаар ирмэж:

	— Ховлох нь ч ховлосон байна гэв.

	Гэнэт саарал чонын хамаг уур омог буцалж:

	— Хэн намайг ховлосныг мэдэх юм бол амьдаар нь арьсыг нь хуулна даа гэж сүртэй заналхийлэн хоёр нүдэнд нь цус хурж харгис догшноор архирав.

	Үнэг, 

	— Би мэднэ гэхэд чоно тэсэж ядан:

	— Хэн бэ? Бушуухан хэл гэхэд 

	— Ээ, тэнэг минь наад хир хөлсний муухай үнэр чинь чамайг ховложээ гээд урт сүүлээрээ нурууг нь алгадаж: — Усанд орж хирээ угаадаг байсан бол хоол олж идэхэд ч амар болох сон доо гэв. 

	 

	
БИЕЭ ТООСОН АМЬТАН

	Бөжин туулай нарийн жимээр хөгжилтэй исгэрэн дэгдэж явав. Анхаарал болгоомжтой явахыг олон удаа сануулж, юу тохиолдож болохыг бишгүйдээ хэлж өгсөн эхийн сургаалыг таг мартжээ. Гэвч бөжин туулайг битүү ой дотор хоёр сар ганцаараа тэнэхэд аймшигтай юм ер тохиолдсонгүй. Юу ч тохиолдох бил ээ?

	Булгаас ус ууж байхдаа тунгалаг усанд тольдож шөрвөгөр сахлаа имрэн: 

	«Юунаас айх бил ээ? Ямар чийрэг сайхан бөжин бэ? Ойн олон амьтан дотроос туулайнууд хамгийн хурдан нь. Харин би бол бүх туулайнаас хамгийн хурдан нь» гэж өөртөө хэлэв.

	Бөжинг зөвхөн гүрвэлүүд л цочоодог байв. Бөжин цочихдоо, энэ ногоон чөтгөрүүд огт санамсаргүй тайван явж байхад хөл дороос үсэрнэ шүү гэж уурлана.

	Нэгэн өдөр бас л өмнөхөн талд нь нэг юм сүрчигнэв.

	Гүрвэл л биз гээд Бөжин хойд хөл дээрээ үсрэн хоёр чихээ сортойлгов. Бяцхан зүрх нь бөмбөр нүдэх мэт цээжээ дэлсэв. Ойр хавиа аймтгайгаар хараад, юу тэгтэл нь цочоосныг мэдэх гэж бүлтэлзэв.

	Замын дунд өргөстэй бөөрөнхий юм хэвтэнэ. Бөөрөнхий юмнаас шөвгөр хошуу цухуйж үрэл шиг хоёр хар нүд цоо ширтэнэ. Бөжин айж зугтахыг завдсан боловч сониуч зан нь хөдөлж түр зогсон:

	— Чи хэн бэ? гэж бөжинг асуухад:

	— Би бол Зараа-мараа байна гэж хариулав.

	— Чи яагаад ийм дээлтэй явж байна вэ?

	— Би эхээсээ ингэж төрсөн юм.

	— Ха ха ха! Чи тун золгүй амьтан юм гэж бөжин доогтой инээхэд:

	— Чи өөрийгөө хар. Миний муухай наддаа болоод байна гэж Зараа мараахан дургүйцэн хариулав.

	— Би өөрийнхөө ямрыг сайн мэднэ гэж бардам бөжин хариулаад: — Намайг хар л даа! гэв.

	— Харж л байна! гэж Зараа-мараахан ёжтой хариулаад, — Туулай шиг л туулай байна.

	— Туулай шиг л туулай гэнэ үү? Тэгвэл чи анх удаагаа туулай харж байгаа юм байна. Намайг сайн хар л даа! Битүү ойн хурдан хөлтний дотроос хамгийн хурдан, хөөрхөн нь юм. Арьс минь торгон илэг л гэсэн үг. Чих минь шүүдэр буусан навч шиг үзэсгэлэнтэй, нүд минь гэрэлт цох шиг гялалзана.

	— Мөн л залуугаараа байна. Хөөрхий гэж Зараа-мараахан яриаг нь таслан хэлэхэд бөжин бүр ам нь халчхаад:

	— Хөлийг минь хар! Явахад нойтон мөчир шиг туялзаад... хөөгөөд үз л дээ... гүйцнэ гэж бүү сана!

	— Өөрийгөө хэтэрхий магтаж байна даа, юу л болдог бол! гэхэд

	— Үнэн юмыг магтахгүй яах вэ гэж Бөжин биеэ өмөөрөөд: — Чи атаархсандаа тэгж байна. Саяхан би уулаар явж байгаад ирлээ. Оюун ухаан, хурдан шаламгай, үзэсгэлэнтэйгээрээ надтай зүйрлэх амьтан алга...

	Гэнэт Зараа-мараахан хуйхлагдсан мэт хуйлран бөмбийв. Бөжин туулай юу болсныг нь ойлгох гэж ядаж байтал хүзүү дээрээс нь нэг юм бөх батаар зууран барив. Хөөрхий бөжингийн хоёр нүд бүлтэлзэн мултран зугтахаар хүчлэн зүтгэвч шороо манартал тийрэхээс цаашилсангүй. Нэгэн том шаргал үнэг хөөрхий бөжинг зуугаад нарийн жимээр цаашлан гүйж одоход Зараа-мараахан өргөс дотроосоо хошуугаа гарган

	— Хөөрхий золгүй туулай! Ингэж л биеэ их тоовол миний өргөс ч амийг минь аварч чадахгүй шүү гэж санаа алдан өгүүлэв.


БОР ТУУЛАЙН ТӨЛӨВЛӨГӨӨ

	Дэлдэн бор туулай ой дундуур дэгдэн явав. Аз жаргалтай амьдралдаа бахархан хөгжилтэй дуулан үсрэн дэгдсээр «Ямар сайхан ой вэ? яагаад араатан амьтад энэ сайхан ойд ах дүү шиг амьдарч болохгүй байна вэ? Хар санаат амьтад хааяагүй тааралдах юм...» гэж бодлогоширно. Дэлдэн бор туулай бүх араатан амьтдыг ах дүүгийн найрамдалтай болгох төлөвлөгөө боловсруулна. Үнэг, туулай хамт амьдарч, чоно, хонь хоёр тоглож, бор шувуу, муурын толгой дээр сууж...

	Гэтэл танил дуугаар гиенэх нь сонстов. Туулай зогтусан чагнаснаа зугтахаар завдтал улам өрөвдөм арчаагүйгээр дахин гиенэв. Ойр хавьд зовлонд унасан амьтан байгаа нь мэдээж болов. Араатан амьтан боловч туслах л хэрэгтэй. Зөвхөн ийм тохиолдолд л ойртож нөхөрлөдөг юм гэж өөрийгөө зоригжуулан Туулай дээшээ хоёр гурав үсрээд нүхний амсар дээр хүрэв. Нүхэн дотроос өрөвдмөөр доожоогүй дуу гарч байв. Дэлдэн Туулай хойд хоёр хөл дээрээ эгцлэн зогсож сүржнээр:

	— Тэнд хэн байна гэж хашхирахад гиншихээ болив. Дэлдэн туулай зүрх түгшин айв. Хоолойгоо засаж байгаад бүр сүржнээр:

	— Тэнд хэн байна! гэж асуухад нүхэн дотроос зовуурьтай дуугаар

	— Үхлээ! Амь авар! Жаахан ус өгөөч. 

	— «Аа Чоно байна! Залилж байгаа юм биш биз...» 

	Дэлдэн Туулай зугтахыг завдсан боловч тэсэж үлдэв.

	Өрөвдөх сэтгэл төрж үнэн санаанаасаа туслахаар шийдэв.

	— Ямар ч байсан зовлонд унасан амьтныг орхихгүй. Юу л болбол болог гээд зоригтой урагшлав.

	— Туслах амьтан алга уу! Балга ус авчирч өгөх амьтан байна уу? Насан туршдаа тусыг чинь хариулж явна... гэж Чоно учиргүй гиншинэ.

	Дэлдэн туулай агуйны амсар дээр зогсоод үхэж байгаа чоныг хэсэг харснаа дотогшоо оров. Туулайг харсан чонын чих нь сэртэлзэн гайхсандаа нүдээ бүлтийтэл ширтэн байснаа босох гэж оролдов.

	Чоно туулайд муу юм хийх тэнхэл үнэндээ байсангүй. Харин Туулай туслахаар ирсэн гэдэгт тун итгэж өгөхгүй байв. Амьдралын энэхүү хүнд мөчид очиж очиж Туулай туслах гэж хүрч ирэх гэж! Үүнд л чоно итгэхгүй байв. Гэвч ганц алхмын цаана зогсчхоод өөрийг нь өрөвдсөн янзтай харж байгаа дэлдэн Туулайг туслахаар ирсэн гэдэгт итгэхээс өөр зам үлдсэнгүй.

	— Найз минь! Бие чинь муу байна уу? гэж Туулайг асуухад:

	— Тун муу байна. Надад жаахан ус авчирч өгөхгүй юу? гэж Чоно ёолох завсраа гуйв.

	Туулай дахин гуйхыг нь хүлээлгүй, хоёр чихээ хулмайлган булаг руу харайлгав. Булаг дээрээс жижигхэн аяга олж, ус хийгээд хянамгай явсаар ус авчирч өгөв.

	Аймтгай жижигхэн амьтныг ингэж тус болоход Чонын хатуу сэтгэл аргагүйн эрхэнд уярав.

	Чоно цангаагаа гартал ус ууж ханаад, гэдрэгээ харж аятайхан хэвтээд, 

	— Үүнээс хойш Туулай чи миний хамгийн дотнын нөхөр боллоо. Хэрвээ хүсвэл энд үлдэж ч болно. Сайхан амьдарцгаая гэж Чоно өгүүлэв.

	— Сайн санааны үүднээс энд үлдье гэж Туулай өгүүлээд, миний мөрөөдөл одоо л биелэх цаг боллоо. «Чоноор дамжуулан ойн адгуус араатныг найрамдалтай болгоно. Ах дүү нарын минь зүүдэнд ч ороогүй, сайхан цаг ирнэ дээ. Ой модоор юунаас ч айхгүйгээр зугаалан залуу модны үндэс мэрэн явж үнэг, чонын зулзагатай хамт тоглоно...» гэж дотроо сэтгэл хангалуун бодов.

	Туулай дахин хоёр удаа ус авчирч өгөхөд Чоно уух тусмаа улам дээрдсээр байв. Тэгээд гурван өдрийн дараа улам сайжирч агуйныхаа ойролцоо гарч зугаалав. Арав хоногийн дараа нэлээд хол зугаалахаар яваад, ирэхдээ хошуундаа цустай буцаж ирэв.

	Дэлдэн бор Туулай түүнийг нь хармагц ууртайгаар:

	— Чи миний үгийг сонсож бай! гэж арзгар соёот найздаа өгүүлээд, — Чи надад нэг зүйлийг амла! Чи намайг хүндэтгэдэг л бол надад ам өг гэж тулгахад:

	— Тэгэлгүй яах вэ. Амлая! гээд Чоно инээв. Туулай үнэн сэтгэлээсээ, — Тэгвэл чи өнөөгөөс эхлэн махнаас гар гэж сургамжлан өгүүлэв. Ойн арзгар соёот араатан, 

	— Уухай, Тэгээд би чинь өөр юу идэх юм бэ?

	— Над шиг цагаан хоолтон болохгүй юу?

	Чоно гүнзгий амьсгаа аваад аймшигтай чангаар инээхэд Туулай айж золтой л зугтсангүй. Ингэж инээж болиод

	— Бүтэшгүй, зүйл найз минь. Та нар шиг модны үндэс, холтос мэрж өвс зулгааж явж чадахгүй. Тэгээд чиг том биетэй болохоор аахар шаахар юманд цадах ч үгүй.

	— Чи бол морь, шараас том биетэй биш шүү дээ. Тэд цадталаа идэж болоод л байдаг гэж дэлдэн туулайг учирлахад:

	— Тэд чинь дасчихсан юм гэж чоно арай зөөлнөөр хариу хэлэв.

	— Чи ч гэсэн тэрэнд дасах л болно. Чиний дараа бусад чоныг ч цагаан хоолонд оруулна. Үнэгийг ч мөн адил...

	— Дүү минь, чи тун ч гэнэхэн юм. Чоно төрөлтнийг муу таньж байна даа гээд Чоно санаа алдав. Гэвч Туулай өөрийнхөө санаачилгаас буцсангүй. Тэр бээр ойн бүх амьтдыг ах дүүгийн найрамдалтай болгоход их хүч цаг зарцуулах хэрэгтэй гэдгийг сайн мэднэ.

	Ер нь «Хохиролгүй хожил гэж» байдаггүй гэж дотроо бодоод найзыгаа итгүүлэх гэж оролдсоор л байв.

	Иймэрхүү л сургаал зарлиг буулгаж инээдэм тохуу болсоор халуун зун, налгар баян намар өнгөрч, өвлийн хүйтэн улирал ирэв. Эхлээд хяруу унаж дараа нь цас орж газар дэлхий цоохортов. Нэгэн өглөө, хоёр найзыг бостол бүх дэлхий өндгөн цагаан болжээ. Чоно уруулаа хазлан хязгааргүй цагаан талыг ширтэн толгойгоо гунигтай сэгсэрч

	— Тун ч хатуу өвөл болох нь дээ гэхэд:

	— Битгий ай! гэж Туулай өмнө нь гарч зоригжуулаад: — Одоо л цагаан хоолтон болно доо. Би чамд холтос хуулахыг зааж өгнө гэв.

	Удалгүй зөндөө их цас орж агуйны үүдийг бүр таглаж орхив. Туулай юунаас ч айх билээ. Агуйн өмнөхөн талд ургасан модноос холтсыг нь хуулж дураараа иднэ. Харин Чоно өдрөөс өдөрт ууртай болно. Хэдэн өдөр дараалан гадуур дэмий тэнээд бүр урвайчихсан орж ирнэ.

	— Юу бол оо вэ? Дахиад л хоосон ирэв үү? гэж дэлдэн Туулайг доогтой асуухад:

	— Аюултай хүйтэн болж байна гэж Чоно дүйвүүлнэ. — Амьтан бүгд нуугджээ. Тосгонд очсон чинь хөөгдөөд, золтой л арьсаа хуулуулчихсангүй гарлаа.

	— Одоо модны холтос идэх хэрэгтэй. Чамд жаахныг хуулж өгөх үү? 

	Чонын нүд харанхуйлан хоосон ходоод нь хоржигновч

	— Идэж чадахгүй. Хэрэггүй гэж нүүрээ буруулна.

	Дэлдэн Туулай дэлдгэр чихээрээ хошууг нь оролдож дэвхцэн 

	— Чамд жаахан холтос хуулж өгье. Ямар амттай гэж санана хэмээн ятгана.

	Нэг өглөө Чоно их ууртай гарч яваад бүрэнхий болсон хойно уур нь багтаж ядсан, хүч тэнхэлгүй амьтан орж ирэв. Туулайг тоглоом хийх гэж оролдоход тэр бээр муухай архираад буланд хуран нүдээ анив. Өлсгөлөн, түүнийг зовоох тутам ойн араатны толгойд нэгэн хар санаа төрөөд унтаж ч чадахгүй болов. Үүр цайхын хэрд хажуудаа хэвтэж байгаа тарган туулайг хараад тэсэлгүй хүнд сарвуугаараа аврагч нөхрийнхөө дээр дарав.

	— Чи яаж байна? Туулай гайхан хараад: — Ямар нэгэн юм хэрэгтэй байна уу? гэхэд

	— Чамайг, би иднэ гэж зоримог хэлэв.

	Туулай, найзыгаа үнэнээсээ ярьж байгааг ойлгов.

	— Яая гэхэв. Идвэл ид л дээ. Харин ганцхан зүйлийг гуйя аа.

	— Хэл! гэж Чоно тэсвэр алдан хэл амаа долооход:

	— Сүүлчийн удаа нарны гэрэл үзмээр байна.

	— Зугтаахгүй биз!

	— Үгүй.

	— Үнэн үү?

	— Үнэн

	— Тэгвэл гараад ир!

	Туулай гадагшаа гарав. Айсан гомдсон сэтгэлээ арай гэж барив. Цасан дээр гишгэж мөстсөн үгүйг нь шалгаж үзэв. Цас шив шинэхнээрээ байна. Тун сайн гэж бодоод энэ мөчийг хүртэл найз байсан Чоно руу харж:

	— За баяртай гэв.

	Чоно түүнийг гайхан хараад:

	— Нөгөө үнэн үг чинь яасан бэ? гэж хашхирахад нь:

	— Өөртөө байхгүй сайхан санааг өрөөлөөс бүү эрж бай гээд харсан зүг рүүгээ дэгдэн арилав.

	
ХАЛДВАРТ ӨВЧНИЙ НЯН БА ХУМС

	Нэгэн өдөр халдварт өвчний нянгуудын хооронд ийм нэг яриа болжээ.

	— Би муур нохойны хошуунд наалдаад байтал ашгүй тэд хүүхдүүдийн гар хөлийг долоож халдвар тарааж өгөв. Гэтэл эмч нар үүнийг мэдээд биднийг сүйдлэх шахлаа шүү! Хүмүүс ч үүнээс хойш хүүхдүүдээ муур, нохойд ойртуулахгүй болоод байна.

	— Би хог новш, хаягдал дотор амьдардаг байв. Хүүхдүүд ногоон дотор орж тоглоход нь тэдэнд халдварлана. Гэтэл бас л хүмүүс мэдчихээд хог хаяхгүй болоод байна гэж нэг нян өгүүлэв.

	— Ёох миний хувь заяа ч бас амаргүй гэж гурав дахь нь гомдов. Урьд нь гар нүүрээ сайн угаадаггүй хүүхдүүд байлаа. Тэгэхэд арьсанд нь мөн ч сайхан үүрлэдэг байв. Одоо тун ч хэцүү болжээ. Аав, ээж нь мэдчихээд хүүхдүүдээ үргэлж угааж цэвэрлэдэг боллоо.

	Гэтэл өөр нэг халдварт өвчний нян тэндээс, 

	— Одоохондоо бидэнд аятайхан байна.

	— Яаж та нар нуугдаж байна вэ? хэлээч гэж бусад нь шалав.

	— Яаж гэнэ үү? Тун амархан. Хумс нь жаахан ургахаар нь завсар нь ороод нуугдчихдаг юм. Тэнд ус саван аль нь ч хүрч чадахгүй. Харин хумсаа авахад нь бид ч бас үхэж үрэгддэг юм... гэв.

	 

	
ХУРУУ, СЭРЭЭ ХОЁР

	Сэрээ ширээн дээр хэвтээд Иванчо хүүгийн хэдэн хуруунд уурлана.

	— Яагаад таваг самардаад байгаа юм бэ? Та нарын хийвэл зохих ажил юм уу?

	— Хэний ажил юм бэ? гэж хуруу уурлана.

	— Миний ажил. Таваг дотроос би хатгаж аваад Иванчогийн ам руу хийж өгөх ёстой шүү дээ.

	— Яагаад тэр вэ? Хуруугаар идэхэд яадаг юм бэ?

	— Яагаад гэвэл соёлч бишээс гадна, ариун цэвэрт тохирохгүй зүйл.

	— Үгүй бас ихээхэн боловсон амьтан байх нь ээ? Ер нь бидний бохир нь хаана байна.

	— Та нар тун бохир байна. Иванчо жаахан залхуу хүүхэд. Та нараар хааяагүй ухаж самардаад явдаг. Өнөөдөрхөн ялаа сууж суучихсан яс барьж дараа нь гурав хоногийн өмнө аюултай халдварт өвчний нян агуулсан хулганын унаж үхсэн шалбаагийг самардаад л байсан. Тэгээд чиг хумсаа авалгүй зөндөө удсан учир хумсан дор нь ямар муухай хар хир байгааг хар л даа.

	— Чалчаа амьтан чи дуугаа тат! Төмрийн хогон дээр чамайг аваачиж хаяна шүү гэж хуруунууд занав.

	Иванчо тэдний яриаг сонсоод, ямар муухай юм барьснаа гэнэт санаад айдас нь хүрч сэрээгээ бушуухан шүүрч аваад хооллов. Үүнээс хойш Иванчо хүү цаг үргэлж гараа угааж, хумсаа цэвэрлэн бохир зүйл барихаа болиод сэрээгээрээ хооллодог болжээ.

	 

	
МЭХЛЭГДСЭН ҮНЭГ

	Гурван өдөр, гурван шөнө аргат шар үнэг юу ч олж идэж чадсангүй. Хээр талаар хэсэвч ганц туулай ч дайралдсангүй. Ядахдаа тахианы дэгдээхэй ч байдаггүй шүү. Хүйтний эрч чангарч газар хөлдөөд тэжээвэр амьтад бүгд дулаан газар бараадаж тосгонд бүгжээ.

	Тосгон. Бөглүү уулын бэлд байдаг тосгоны тухай санахад утааны аятайхан үнэр хамар цоргих шиг болов. Тэнд очвол өлсгөлөнгөөс аврагдах болно. Энэ хоосон талаар эргэлдээд юу ч олж долоохгүй. Өнгөрсөн жил тэр тосгоноос таван тахиа, нэг тэнэг азарган тахиаг хулгайлж амжсан юм. Ямар сайхан найр хийсэн гэж санана! Одоо ч гэсэн нөгөөх азарган тахиа шиг амьтан байхыг хэн үгүйсгэх бил ээ?

	Өнгөрсөн олз омгоо сэргээж бодсон үнэг тосгон руу хар хурдаараа давхив. Ойртох тусмаа улам сэргэж, тэнэг тахиа дайралдаж олз болно гэж итгэл төгс явав.

	Тосгоны захын нэгэн цэцэрлэгт хашаан дотор дүүрэн тахиа байв. Тэднийг шөнө байтугай өдөр ч хуцдаггүй зөнөг нохой манана.

	Азаа туршаад үздэг хэрэг! Өлсгөлөн гэдэс дотор хуржигнаж эвхэрч унахад хүрээд байна.

	— Туршаад үздэг хэрэг! Амжихдаа амжина гэж өөрийгөө зоригжуулна. Нөгөө сүлжмэл хашаа энэ байна. Өнгөрсөн жилийн нөгөө майжгий намхан хашааг засаж янзалжээ. Хэрвээ хөөгдвөл гарч амжимгүй өндөр юм.

	— Хэн ч хөөх юм бил ээ, нөгөө нохой бүр зөнөж гүйцээд хөдлөх ч тэнхэлгүй болоо биз. Эзэн нь халуун хөнжилдөө ид дугжирч байгаа.

	Үнэг сүлжмэл хашаа дотор буув. Худаг! Худгийн хажууханд тахианы гарч унтдаг мод байна. Өнгөрсөн жил энэ модны хамгийн доод талын мөчир дээр жирийтэл суугаад нойрсож байсан олон тахианаас нэгийг нь сугалж билээ. 

	Чимээгүй явсаар модны дэргэд очвол, доод талд байсан намхан мөчрүүдийг бүгдийг нь хөрөөдөж хаяжээ. Тахианууд тээр дээр сууж байв.

	Үнэгний хор шар буцалж хоолой нь зангиран, нүднээс нь нулимс гарах шиг болов. Нааш цааш эргэлдэн, цовхорч, дэвхрэн элдэвчлэн оролдов.

	Огт бүтэх юм биш. Өлөн хоосон буцалтай нь биш? Өлсгөлөнгөөс болж дөрвөн хөл нь өөрийн эрхгүй нугарна. Авхаалж самбаагаар энэ удаа бүтэхгүй бололтой.

	Заль мэхээр үздэг хэрэг ээ!

	Үнэг модны дор очиж дуулдахын төдий ёолов. Үүнийг дуулсан хөгшин эмэгчин тахиа азарган тахиаг чангаан сэрээж:

	— Бидний дор юун дуу гараад байна?

	Азарган тахиа нойрмоглон нүдээ нухалж доошоо хараад:

	— Хэн яваад байна вэ? гэж ширүүн дуугаар асуув. 

	Үнэг уйлагнасан зальтай дуугаар:

	— Гэдэс гүзээ базлаад хариу алга. Төрсөн дүү намайгаа эзний гэрт аваачиж өгөөч. Тэнд л эмчилж эдгэрүүлдэг сурагтай.

	— Уухай! Үнэг байна. Зальтай муу золиг хаанаас гараад ирэв ээ? 

	Азарган тахиа нүдээ ирмэж, заль гаргаж байгааг нь мэдлээ гээд доош тонгойж:

	— Миний бие ч гэсэн хариу алга. Эзний нохойг дуудаж өгье! Чамд туслаг! 

	Үнэг айсандаа үс нь зарайж дуугарахын төдийгөөр:

	— Хэрэггүй, хэрэггүй! Хөөрхий амьтныг бүү сэрээ! Хөгшин амьтан жаахан дугхийж аваг. Харин чи тус болоод жаахан түшээд өгөөч гэж шивгэнэв.

	— Яалаа гэж хөгшин нохойг дуудах бил ээ! Ирсэн зочныг угтах үдэх үүрэгтэй гөлгөн нохойг нь дуудъя. Би мэдээ хүргэгч болохоос зарц биш гэж азарган тахиа зальтайгаар өгүүлээд далавчаа дэвж: 

	— Го-го-го Шаро, залхуу амьтан босож ажлаа хий. Чиний өмнөөс ажлыг чинь хийх болж байна уу? 

	Шаро үсрэн босож мод руу харайлгав. Харин зальт үнэгний сураг ч үлдсэнгүй.

	Саяхан давшгүй өндөр мэт санагдаж байсан сүлжмэл хашаа дээгүүр хүүхдийн тоглоом шиг үсрэн гарав. Хонхолзож байсан өлсгөлөн гэдсээ ч таг мартаж цасан дээгүүр урт сүүлээ чирэн оджээ.


ХЭРҮҮЛЭЭС ГАРСАН ХОХИРОЛ

	Өдөржин нойтон цас ороод хэвтэх хуурай газар олдохгүй зовооно. Саарал нэртэй нохой арай гэж хэсэгхэн хуурай газар олоод хэвтэх гэтэл гэрийн эзэн Велин гуай зандчин, 

	— Саарал бушуухан эндээс зайл. Хана муухай болгочихно гэж хөөнө.

	Саарал нохой, тахианы намхан саравч руу очвол олон тахиа хашхирч гууглан го го го. Золгүй амьтан, бушуухан эндээс зайл гэж хашхирахад өрөөсөн хөл дээрээ зогсоод үүрэглэн хувингаар дүүрэн овьёос зүүдэлж байсан азарган тахиа цочин сэрээд:

	— Түй. Энэ Саарал нохой ерөөсөө амар заяа үзүүлэхгүй юм гэж хараахад

	— Тус мэддэггүй амьтан гэж Саарал архираад, — Хэрвээ намайг байгаагүй бол Велин гуай нэг өглөө зөвхөн өдийг чинь л цуглуулж авах байсан биз...

	Үүнийг дуулсан азарган тахиа уурлан дэвхцэж:

	— Залхуу золиг чи биднийг хамгаалдаг гэж сайрхана уу. Шөнөжин үхсэн мэт хурхиран унтаж байдаг биш үү. Дэлдгэр чих рүү чинь донгодсон ч сэрдэггүй шүү дээ гэхэд, 

	— Тэнэг амьтан чи өөрөө юу хийдэг юм бэ? гэж нохой сөргөөв.

	— Би юу? гээд азарган тахиа дөвийж, — Би бол хүмүүсийг сэрээдэг. Надгүй бол чи ч мөн үд өнгөртөл унтах байсан гэхэд нь

	— Азарган тахиатай тахиагүй үүр цайж л байдаг юм гээд Саарал цагариглан хэвтэв.

	Шөнө болоход тэнгэр гийж өдрийн орсон нойтон цас хөлдөн хүйтний эрч чангарав. Шавааралдан унтсан олон тахианы хамгийн захад азарган тахиа гүнзгий нойрондоо дарагдан унтана.

	Амьтан бүгд унтаж байхад ганцхан Саарлын нойр хулжаад сэрүүн хэвтэнэ. Ойр хавийн нэг газраас үнэгний үнэр үнэртэж сэтгэлийг нь зовооно. Босон харайгаад хөөж зайлуулах уу, эсвэл хүлээж байгаад барьж аваад арьсыг нь хуулах уу.

	Тэр бээр бие хураан үсрэхэд бэлтгэж байтал гэнэт нөгөө тэнэг тахианы хэлсэн үг санаанд нь орж

	— Азарган тахиа өөрөө үнэгийг хөөх гээд үзэг. Өд сөднөөс нь үнэг жаахан зулгааж надгүй бол яадгийг мэдэж аваг гээд эргэж хэвтэв.

	Үнэг тахианы саравчийг тойрон олон тахиа айж чарлалдан байхыг Саарал мэдсэн боловч, — Тэгж байг. Тун зөв гэж баярлана.

	— Тэгтэл Велин гуай тахианы хашхирахыг сонсоод урт мод барин гэрээсээ гарч, — Ту ту ту. Саарал бариарай гэж модоороо чичлэхэд Саарал хөдөлгөөнгүй хэвтсээр байв. Харин гэрийн эзний хашхирааныг сонссон үнэг хашаа дээгүүр харайж гараад хээр зугтааж одов.

	Велин гуай саравч руу очиж тахиагаа бүртгээд эргэх замдаа хоёр сайн таягдаад, 

	— Залхуу амьтан. Хамар доор нь үнэг ирээд байхад согтуу юм шиг унтаж байдаг гээд гэртээ оров.

	Саарлын хөхөрсөн нуруу, сэтэрсэн чих нь хөндүүрлэж урт шөнийг арай гэж өнгөрөөв.

	Маргааш өдөр нь тахианы саравч руу орвол олон тахиа үргэж буланд хурав. Харин нуруу сүүлний нь торгон өд сөд шувт зулгаагдсан азарган тахиа л ганцаараа хөдлөх ч тэнхэлгүй үлдэв. Сэтэрсэн чих нь өвдөж байсан ч доожоо нь үхсэн азарган тахиаг харсан Саарал баярласандаа дуу алдаж гийнав.

	— За яагаа вэ дээ, найз аа? гэж түүнийг тавлаж асуухад

	— Харин чи яагаа вэ? гэж азарган тахиа сөргүүлэв.

	— Өд сөдийг чинь цэвэрлэж өг өө шив дээ?

	— Харин чиний нурууг тэнийлгэж өг өө юу гэж үг хаялцан! маргалдахыг нь сонссон эм тахиа тэдний яриаг тасалж

	— Дахиад л хэнд ч хэрэггүй маргаан. Бас л тэнэг бардам зан. Хэнд хэрэгтэй юм бэ? Энэ жижигхэн саравч доор хэнд маань ч хэвтэх газар олдох л байх. Эвтэй найртай л байвал барав. Хөөрхийдөө хоёр тэнэг амьтан. Нэг нь нохойгүй бол тосгон хоосорно гэж санаад нөгөө нь тахиа донгодохгүй бол үүр гийхгүй гэж бодож байдаг. Хэрүүл маргаанаас юу хожив? Эв түнжин хагарснаас бид л хохирч байна гэхэд азарган тахиа, Саарал нохой хоёул ичингүйрэн хараа буруулж доош тонгойв.


БОЛЖМОР

	Гадаа тэнгэр дуугарч цахилгаан цахин, байшин, моддын дээгүүр аймшигтай хар шуурга шуурч байв. Шуурга намдах тутам мөндөр бороо улам ширүүснэ.

	— Баларч гүйцлээ. Бүх тариа мөндөрт цохиуллаа гэж хүмүүс өөр хоорондоо шивгэнэн ярилцана.

	Ленка ээжийнхээ хормойноос зуурчхаад, мөндөр нижигнэтэл нүдэхийг чагнаж бүлтэлзэн зогсоод:

	— Ээж ээ, мөндөр дээврийг маань цөм цохичихгүй биз? гэхэд

	— Иш, хүү минь! гэж ээж нь толгойгоо сэгсрээд, — Дээвэр цөмлөж ч чадахгүй. Харин тариа, эрдэнэ шиш, цонхыг маань л баллаж гүйцлээ...

	— Дээврийг гар бөмбөг л эвдэж чадна. Тийм ээ, ээж ээ! гэж Коле догирхон өгүүлэв.

	Ленка, түүнийг харвал өөр шиг нь л айж дагжиж, тэр ч байтугай айснаасаа болоод уруул нь хатчихсан боловч сүрхий тайван дүр үзүүлэн огт айгаагүй юм шиг сууна.

	Хар шуурга намдаж мөндөр бороо зогсоход хоёр хүүхэд гадагшаа гараад хашаа дотуур гүйж баярлан шуугилдацгаана. Энэ бүхэн тэр хоёрт тун ч сонин сайхан байв. Хашаа дотор хуучин байсан бүх юмнууд шал өөр болжээ. Идэшний ногооны навчис хумигдан үрчийж, модны мөчир хугаран, шавар шавхай дотор хутгалдсан хэвтэхийн зэрэгцээ хашаагаар дүүрэн алим жимс энд тэндгүй таржээ. Коле хүү, тарж унасан жимснүүдийг цуглуулахаар завдаж бөхийтөл, Ленка тохойноос нь чангааж

	— Хараач ах аа! гэв.

	Жимсний модны хугарч унасан нарийхан мөчрийн дор жижигхэн болжмор бүлтгэнэн сууж байв. Коле хүүг дөхөж очоод гараа сунгахад нисэх гэж өрөөсөн далавчаа дөнгөж хөдөлгөх төдий болоод тэнхэл нь тасран эргэж суув.

	Гэтэл Ленка гүйж ирээд Коле хүүгийн араас түлхэж:

	— Битгий хүр. Би түрүүлж харсан юм. Минийх болох ёстой гэхэд, 

	— Чи харсан юм уу? Хамгийн түрүүн би олж харсан. Зүгээр л би, харсан тухайгаа чамд хэлээгүй юм.

	— Худалч амьтан.

	— Чамаас асуух нь алба юм уу? гээд Коле болжморын зүг дахин гараа сунгахад Ленка түүнийг түлхэж бүсэлхийнээс нь зуурав.

	— Тавь гэж байна шүү. Толгой руу чинь дэлслээ шүү гэж Коле уурлан хашхирав.

	— Ээж ээ, гэж Ленка уйлагнав.

	Гэнэт Ленка гараа тавьж гайхаж, бүлтийтлээ ширтэв. Коле ч мөн харав. Нэг муур сэмхэн явсаар хүрч ирээд нөгөө болжморыг шүүрч аваад сум шиг хурдлан амбаар луу орсон сүүлчийн мөчийг дөнгөж олж харсан Колед хашхирах ч завдал болсонгүй.

	— Харав уу? гэж Ленка дуулдахын төдий өгүүлээд улам сүртэй уйлав.

	 

	
АЙЛГАВ УУ, АЙВ УУ?

	Ямар олон баг вэ?

	Пенчо хүү дэлгүүрийн үзэсгэлэнгийн өмнө зогсоод санаа алдана. Аравхан левтэй ч болоосой. Хамгийн аймаар багуудаас нэгийг худалдаж аваад хавь ойрын хүүхдүүдийг ганц сайхан айлгах юм сан. Хараач, тэнд нэг шар баг байна. Аймаар солир нүдтэй, түнтгэр хацартай юм. Өмсөөд явж байвал аймаар юм байна. Бас нэг нь шонтгор хошуутай нөгөө нь бүлцгэр нүдтэй нохойн толгойны хоёр баг харагдана. Хошуундаа төмөр цагаригтай баавгайн баг ч байна. Баавгайн багийг худалдаж авбал сагсгар үстэй арьс хэрэгтэй болох юм аа даа. Пенчо хүүгийн нимгэн пальто орлуулж өмсөхөд арай л тохиромжгүй юм. Чонын багийн дэргэд эвэртэй, чөтгөрийн шөвгөр хамартай жирвийсэн хөмсөгтэй баг байна. 

	Пенчо дээшээ хараад цочих шиг болов. Тэртээ буланд үхрийн нүд шиг бүлтгэр том нүдтэй дарвагар уруултай, том том цагаан шүдтэй, аржгар үстэй баг байв.

	— Ямар ч аймаар юм гэж өөрөө өөртөө шивгэнэв.

	Дөхөж очоод сайн гэгч нь ажиглавал нөгөө баг ч урдаас нь ажиглав. Пенчо өөдөөс нь хулчгардахуун инээмсэглэвэл өөдөөс нь мөн л инээв.

	— Хараач. Баг байж яг л амьтай юм шиг юм гээд Пенчо гэдрэгээ ухрав. Ээжээсээ мөнгө гуйж аваад үүнийг чинь худалдаж авдаг хэрэг. Хэрвээ мөнгө өгөхгүй бол уурлаж уцаарлана. Болохгүй бол уйлна. Яаж ийгээд худалдаж авахаа л авна даа. Бурхан минь. Энэ багийг өмсөхөөр ямархуу янзтай харагддаг бол доо. Ёстой аймаар болно биз. Өмсчхөөд гудамжинд гарахад хавь ойрын хүүхдүүд, 

	— Хачин амьтан явж байна, гээд л сонирхон дагах нь зайлшгүй. Пенчо амандаа ямар нэг үг хэлэхэд хүмүүс үл мэдэгдэх хэлээр ярьж байна гэж санах болно.

	Пенчо хүү яаж ийж байгаад ээжээсээ арван лев салгаж амжив. Ном худалдаж аваад уншсан бол дээргүй юу? Номоос хүнд хэрэгтэй зүйл сурч мэдэж авна шүү дээ, гэж эцэг нь сургамжилна.

	Пенчо эцгийнхээ үгийг ч гүйцэд сонсолгүй яаран гүйж гараад дэлгүүрт амьсгаадсаар оров. Нөгөө аймшигтай багийг хэн нэгэн хүн түрүүлээд худалдаад авчих аа болов уу гэхээс учиргүй айна. Аз болоход нөгөө баг байрандаа байж байна. Пенчо чичгэнэсэн гараар нөгөө багийг худалдагчаас тосож авав.

	— Аль вэ зүүгээд өгье гээд номын дэлгүүрийн бүдүүн худалдагч толгойд нь уяж өгөв. «Гудамжинд гармагц л ойр хавийн хүмүүс яаж дуу алдацгаах бол доо гэж Пенчо дотроо бодно. Гудамжинд гараад ялалт байгуулсан мэт ихэрхэг бардам алхлав. Хачин юм даа. Хүн амьтан хажуугаар нь зөндөө өнгөрсөн боловч нэг ч хүн ядахдаа сониучирхаж харсангүй. Өмнөөс нь Пенчо хүүгийн хоёр танил хөвүүн ирж явав.

	— За одоо л ёстой, энэ хоёр хашхираад зугтана биз дээ гэж Пенчо дотроо бодов.

	Гэтэл нөгөө хоёр хажууд нь ирж зогсоод, 

	— Энэ багийг хэдээр ав аа вэ? гэж хэнэггүй асуухад нь

	— Арваар гэж Пенчо урам муутай хариулав.

	Үнэтэй байна. Би гахайн толгойны баг зургаагаар авсан гэнэ.

	Пенчо хүү гомдсондоо уйлах шахав. Тэр хүү нөгөө аймаар багийг өмсөөд явахаар нь хотынхон бүгдээрээ дагаж гүйцгээгээд хүүхдүүд айж зугтаах байх гэж горьдож байсан нь талаар болов. Зугтааж гүйх нь байтугай хажууд нь хүрч ирээд үнийг нь шалгаагаад байдаг байна шүү.

	Пенчо гэртээ очоод толинд харахаар шийдэв. Хэрвээ энэ хэвээрээ зохимж муутай байвал цацагтай цаасан малгай дээр нь өмсдөг хэрэг. Ёстой үзүүлээд өгнө биз дээ. Пенчо толь руу очоод цочиж гэдрэгээ ухрав. Урдаас нь аймаар хүний дүрстэй амьтан шүдээ ярзайлган хавирч хоёр нүд нь заналтайгаар гялалзана. Пенчо гараа сунгавал нөгөө амьтан бас л гараа сунгаж барьж авах гээд байх шиг болов.

	— Яана аа! гэж Пенчо учиргүй чангаар хашхираад багаа хуулж хаяад тэртээ булан руу чулуудав.

	Айлгах нь энэ үү, айх нь энэ үү?

	
ЗОЧИН

	Өглөө эрт хүүхдүүдийг сэрэхэд өрөө тасалгааг цэмцийтэл цэвэрлэчихсэн, том зууханд гал дүнгэнэн асаж байлаа. Яагаад өнөө өглөө ингэж эрт босоцгоогоо вэ? Авга ах Петер яагаад ингэж олон олон гарч ороод байна вэ? Жижигхэн Петье орон дээрээ хоёр удаа өндийж энэ өглөө аав ээж хоёр нь яагаад ингэж эрт боссоны учрыг асуух гэсэн боловч, лав ямар нэгэн мундаг баярын өдөр биз, ийм үед л гэрээсээ гарч ороод хөл хөдөлгөөн болоод байдаг гэж бодоод асуухаа болив.

	Тэрээр Катя эгчээ чангааж:

	— Өнөөдөр чинь ямар баярын өдөр вэ? гэхэд

	— Ямар ч баярын өдөр биш гэж Катя гайхаад, — Чи яагаад баярын өдөр гэж санаа вэ? гэж асуухад:

	— Тэгвэл манайхан яагаад ингэж эрт босоцгоосон юм бэ? гэж Петье эгчийгээ шалгаахад нь, 

	— Ажилтай хүмүүс чинь эрт босохгүй яах вэ гэж Катя түүнд хариулав.

	— Тэдний жижигхэн дүү Симче нь сэрээд хоёр гараараа нүдээ нухаж эвшээн хавь ойрыг сониучирхан хараад:

	— Үүр цайчихаа юу? гэж өндийгөөд асуув, Катя түүнийг тэвэрч хэвтүүлээд

	— Үүр арай гийгээгүй байна. Үүр гиймэгц ээж чамайг дуудаж сэрээнэ гэв. Симче орондоо дахин орж хэвтээд нойрсов. Гэвч авга ах Петерийг аав ээж хоёртой хамт орж ирэхэд дахиад сэрчхэв. Авга ах Петер бээрсэн гараа үрж:

	— Амжилттай өнгөрнө гэдгийг эртнээс би мэдэж байсан юм гэхэд:

	— Шөнөжин хүлээлээ шүү. Шөнө дунд хүртэл гурван удаа, шөнө дундаас хойш хоёр удаа эргэлээ. Үүр гийж эхэлмэгц босоод очсон чинь хэвтэж байдаг байгаа даа.

	— Юу хэвтэж байгаа вэ? гэж Пете өндийгөөд сониучирхан асуув.

	— Зочин гэж аав нь инээмсэглэн хариулахад.

	— Ямар зочин бэ? Хаанаас олоо вэ? гэхэд нь

	— Хашаа дотроос гэв.

	Аав нь тоглоом хийгээд байгааг Пете ойлгоод, саяхан унтраасан хийн дэнлүү бариад зогсож байгаа ээж рүүгээ хандаж:

	— Ээж ээ, ямар зочин ол оо вэ? Хэлээд өгөөч дээ гэж улам сониучирхахад:

	— Зочин шиг л зочин гэж ээж нь инээмсэглээд: — Хашаа дотор очоод харахгүй юу гэв. 

	— Мэдлээ, мэдлээ, үнээ маань тугаллачихсан байна гэж Катя алгаа ташаад хашаа дотор өөр ямар зочин ирсэн байх билээ дээ гэв. Пете үсэрч босоод:

	— Аав аа, үнээ маань тугаллачихаа юу. Би очиж үзье гэхэд

	— Тугаллачихсан гэж эцэг нь хариулав. Симче, өндийж

	— Би ч гэсэн жижигхэн тугалыг үзье гэв.

	Хүн амьтан, сэхээ авахын зуургүй Пете хүү үсэрч босоод гарахыг завдаж хаалганы бариулаас шүүрч авахад ээж нь мөрөн дээрээс нь шүүрч зогсоогоод:

	— Яасан зоргоороо хүүхэд вэ? Энэ хүйтэнд нүцгэн гарч гүйх нь үү. Хувцсаа өмсөөд гарахгүй юу гэж буцаав. 

	Хүүхдүүдийг хувцсаа өмсөөд гарч ирэхэд гэгээ орж эхэлж байв. Модны мөчрийг битүү цас даржээ. Хөл дор цас чахран өглөөний нам гүмийг цочооч хавь ойрд сонстоно.

	Хашаа дотор ороход бууц бордооны аятайхан үнэр хамар цоргино. Хашаа дотор дулаахан тааламжтай байв. Хашааны мухарт банз модоор үнээ тугал хоёрыг тусад нь хашсан байв. Хүүхдүүдийн хөөрөлдөн хашхирах дуутай хамт олон хүн зэрэгцэн орж ирэхэд айж үргэсэн үнээ тугалаа буланд халхалж зогсов. Гэвч авга ах Петерийн өхөөрдөн тайвшруулсан дууг сонсоод аажмаар тайвширч дөнгөж тэнцэж ядан байгаа хөөрхөн үрээ ил гаргаж өгөв. Аав нь банзан хашлаганы хаалгыг онгойлгож өгөхөд гурван хүүхэд дотогш харцгаав, 

	— Ямар зочин ирснийг харцгаав уу? гэж авга ах Петер тэднийг өхөөрдөн хараад: — Энэ зочин та нарт юу авчирсныг мэдэх үү? гэж асуув.

	— Юу авчирсан бэ? гээд гурван хүүхэд гайхан харав.

	— Сүү! гэхэд хүүхдүүд баярлан инээцгээв. 

	Дахиад хэн ч үг дуугарсангүй. Хүүхдүүд зочноо нүд салгалгүй ширтэцгээж удаан хүлээсэн хонгор найзаа ирсэн юм шиг сонирхоцгооно. Жижигхэн тугал үүнийг нь ойлгосон мэт дороо эргэлдэж сүүлээ шарван тоглоно. Туниа муутай нарийхан хөл нь түүнийг арай ядан тогтооно.

	— Хараач гээд Петье хүү эгчийгээ түлхэж: — Дөнгөж тэнцэж ядаж байна гээд том тугал хооллох гэж байгаа юм шиг гараа сунгав. Үүнийг нь харсан үнээ тугалаа халхалж зогсоход авга ах Петер, 

	— Тугалаа өмөөрч байгааг нь хараач. Эх болсон хойно арагчгүй байгаа даа гэв.

	— Надаас бол харамлахгүй л дээ. Зунжин тугал үнээ хоёроо хариулна гэв. 

	— Надаас ч гэсэн тугалаа өмөөрч харамлахгүй гэж Симчог өгүүлэхэд:

	— Хэнээс маань ч өмөөрч харамлахгүй гээд аав нь Симчогоо гар дээрээ өргөж: — Хараач ямар хөөрхөн амьтан бэ? Духан дээрээ цагаантай бас хошууныхаа зүүн тал дээр хүрэн толботой юм.

	— Ямар нэр өгөх вэ? гэж аав нь давтаж асуугаад, — За байз өнөөдөр чинь баасан гараг шүү дээ. Тэгэхлээрээ Баасан гэж нэрлэе гэв.

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

